
 Голем број гевгеличани, како и гости од другите градови, ја 
дочекаа Новата 2024 година на Градскиот плоштад во Гевгелија. 
Општина Гевгелија, трета година по ред,  организираше 
новогодишен дочек со богата културно - забавна програма, во 
којашто учество зедоа, пред сè, локални музички групи и уметници. 
За новогодишната забава и веселиот новогодишен амбиент на 
Градскиот плоштад во Гевгелија, се погрижија изграорците на КУД 
„Танец“ од Миравци со изведба на македонски традиционални ора, 
„Лајф бенд“, Оливера Станковска, триото „Хитс“ - во состав на Моки, 
Марија и Крџе и популарниот Дејан Малзарков со stand up комедија 
– Diverzija.  
 Бројните гости на преполнетиот Градски плоштад, Новата 
година ја дочекаа со настапот на Ристо Самарџиев и неговите 
пријатели, како и со спектакуларен огномет. Притоа, си посакаа 
здравје, среќа и благосостојба, не криејќи го задоволството поради 
прекрасниот заеднички новогодишен дочек. Новогодишната ноќ во 
Гевгелија помина во најдобар ред, без инциденти и интервенции од 
страна на надлежните служби за одржување на јавниот ред и мир.

НОВОГОДИШЕН ДОЧЕК 2024

Пред крајот на годината, а во пресрет на Новата 
година, вообичаено е да се направи пресек за срабо-
теното, да се споредат резултатите со планирањето и 
низ бројки да се проверат остварените резултати. Сè со 
цел, да се утврдат приоритетните задачи и очекувања 
во наредната година, како составен дел на реалното 
планирање. Отчетите за општествените, државните, 
локалните и сите други заедници и институции значат 
обврска да се даде конкретен и содржаен одговор за 
сработеното. Но, и одговорност за оправданоста на даде-
ната доверба и издвоените средства од граѓаните.

Градоначалникот на општина Гевгелија, Андон 
Сарамандов, согласно обврската кон граѓаните, во срабо-
теното за изминативе две години од својот мандат не го 
криеше задоволството од реализираните капитални 
проекти во комуналната и патната инфраструктура. 
Конкретно посочувајќи ги проектите, нагласи дека тие 
се од суштествено значење за граѓаните од нашата 
општина. Било да се од неговата изборна програма или 
пак од конкретните барања на граѓаните како резултат на 
воспоставената комуникација и соработка. Станува збор 
за инфраструктурни зафати коишто директно влијаат на 
животот на граѓаните во градот и во населените места.

Затоа, и во новогодишната честитка до граѓаните 
градоначалникот Сарамандов констатира: „Во годината 
зад нас, успеавме во нашата заложба континуирано да ги 
подобриме условите за пристојно живеење на граѓаните 
од Општина Гевгелија. Исклучително сум задоволен како 
функционираше локалната самоуправа, успешноста во 
реализацијата на повеќе квалитетни проекти, коишто се 
од суштествено значење за граѓаните во нашата општина. 
Година, во којашто успешно се справивме со преди-
звиците и новонастанатите проблеми, година во којашто 
имавме висока реализација на буџетот, година во којашто 
Општина Гевгелија беше избрана за најтранспарентна 
општина во Македонија...“ 

Добра основа за ваквата реализација е стабилната 

финансиска состојба на Општината: за деветте месеци 
од изминатава година Основниот буџет е реализиран 
со висока стапка од 90,48%. Навременото донесување 
пак на Буџетот на Општина Гевгелија за 2024 година 
претставува солидна гаранција за реализација на 
планираните активности.  А, тоа значи продолжување со 
обновата на патната инфраструктура, којашто минатата 
година беше завршена со асфалтирање, бетонирање и 
уредување на 44.000 метри квадратни нови или обновени 
улични површини.  Продолжува, исто така, и обновата 
на комуналната инфраструктура, а кога станува збор 
за инфраструктурните зафати, коишто секогаш носат 
подобри услови за живеење, покрај веќе изградените, 
вреди да се посочат и спортско-рекреативните и детски 
терени што ќе градат во населените  места. Бидејќи, 
повеќе од очигледно е дека голем број млади луѓе - од 
најмали нозе, па сè до полнолетство, не само во Гевгелија 
туку и во населените места, му се враќаат на спортот. Што 
не е безначајно ако се има предвид дека Гевгелија се 
брендира во земјата и пошироко, како значаен туристи-
чки, културен и спортско-атлетски центар.

Воопшто не треба да има дилеми дека пред Гев-
гелија стојат нови предизвици, но и целосна подготве-
ност за продолжување по веќе зацртаниот пат. Финиши-
рање на  започнатите активности и реализација на веќе 
прифатените и одобрените проекти. Претстои реви-
тализација на првата спортска сала во Гевгелија – ДТВ 
„Партизан“ и обнова на калдармисаната улица „Маршал 
Тито“, попозната како „Од станица до граница“. Без сомне-
ние две традиционални и значајни гевгелиски обележја. 
Но, и реконструкција на комуналната инфраструктура 
во Гевгелија и во населените места. По отворањето на 
новиот Градски парк во Гевгелија, приоритет ќе му биде 
даден на спортско-рекреативниот центар „Топлик“. Со 
единствена цел - подобрените услови за живот да ги 
почувствува секој граѓанин.

ВРЕМЕ НА ОСТВАРУВАЊА И 
ОЧЕКУВАЊА

Буџетот на Општина Гевгелија за 
2024 година ќе тежи 603.912.887 денари 
или околу 9,7 милиони евра. Советот 
на Општина Гевгелија со мнозинство 
гласови, пред крајот на годината, ја 
усвои буџетската рамка за непречено 
финансиско работење на Oпштината во 
оваа година. Во вкупно проектираниот 
буџет, приходите на Основниот буџет 
учествуваат со 270.544.187 денари 
или 44,80%. Во вкупните приходи и 
вкупните расходи проектирани за 
2024 година, капиталните приходи 
изнесуваат 32.794.763 денари. Во 
билансот на приходи на Основниот 
буџет, капиталните приходи изнесуваат 
32.794.763 денари или 12,12%, додека 
во билансот на расходи, капиталните 
расходи учествуваат со 78.390.000 де-
нари или 28,97%. 

Буџетска политика на Општина 
Гевгелија, во идната година, пред 
советниците ја образложи градоначал-
никот на општина Гевгелија, Андон 
Сарамандов:  

- Во 2023 година, имавме добра 
реализација на Буџетот, се надевам дека 
со исто темпо ќе се продолжи и во 2024 
година, иако претстојните избори ќе 
имаат влијание на буџетската политика. 
Во делот на капиталните расходи, има 
зголемување од 10.000.000 денари за-
ради реконструкција на спортската 
сала ДТВ „Партизан“ и реконструкцијата 
на Младинскиот дом во Моин. Во делот 
на комуналната инфраструктура, 
ќе продолжиме со изградба на два 
крака со канализациона мрежа на дел 
од улицата „7 Ноември“ и крак 1 во 
„Касарна“. Со изработка на основната 
проектна документација, поддржана 
од Министерството за животна сре-
дина, треба да се реализира нова 
водоводна линија, атмосферска и 
фекална канализација во Блок 4.4, 
каде што живеат околу 3.000 наши 
сограѓани. Исто така, се изработуваат 
основни проекти за изградба на кана-
лизациона мрежа на улиците „Ѓоко 
Тутушев“, „Ванчо Прке“ и „Петар Мусев“, 
со што до крајот на 2024 година над 
90% од подрачјето на Гевгелија ќе 
биде покриена со канализациона 
мрежа. Започната е и доизградба на 
краците за атмосферска канализација 
во Давидово, а продолжуваме и со 
изградбата на улици и краци. 

- Започнува изградбата на трета-
та фаза од изградбата на Западни-от 
булевар, по надминувањето на сите 
правни бариери со патна инфраструк-
тура, асфалтирање на сервисната улица 
од казиното „Сенатор“ до бензинската 
пумпа „Лукоил“, со што Гевгелија ќе 
добие уште една сообраќајна врска 
со граничниот премин „Богородица“, 
а планирано е и да се доврши патот 
до браната „Топлик“, за што има 
основен проект за уредување во 
спортско-ректративен комплекс. Во 
2024 година, предвидена е изградба 
на детски игралишта во Кованец, 
Мрзенци, и Ново Конско и изградба 
на 10 отворени спортски игралиш-
та, од коишто 6 во градот и 4 во 
населените места со модерни подлоги. 
Се подготвуваат и основни проекти за 
уредување на младинските домови во 
Миравци и Негорци и Пионерскиот 
дом во Гевгелија, а во завршна фаза 
е подготовката на основниот проект 
за реставрација на Старата чаршија 
и реконструкција на калдармисаната 
улица „Маршал Тито“. Ќе се спроведат 
и две јавни набавки за изработка 
на проектна документација, едната 
за изградба на подрачно училиште 
заради проблемот со големиот број 

ученици и недоволниот просторен 
капацитет за изведување настава и 
едносменско работење во ООУ „Крсте 
Мисирков“ во Гевгелија, а другата 
за изградба на мултифункционален 
спортско-рекративен комплес во мес-
тото викано „Касарна“.

- На повикот за прекугранична 
соработка со Бугарија, Проектот за 
реконструкција на старото училиште 
во Серменин е оценет со највисока 
оцена при евалуацијата, а Проектот за 
оплеменување на појасот долж Сува 
Река е во фаза на евалуација. Објавен 
е и повикот на ИПА-ППС со Грција, на 
којшто можеме да алицираме со 5 
проекти, поради што во наредниот 
период ќе имаме интензивни средби 
со грчките општини и здруженија за 
заедничко аплицирање. Покрај ова, 
се  подготвува и Физибилити сту-
дија за прогласување на Кожуф за 
национален парк, како резултат на 
иницијативата на повеќе здруженија 
од општините Гевгелија, Кавадарци и 
Демир Капија, за којашто општините 
ќе издвојат средства. Како и изработка 
на Физибилити студија за решавање на 
смрдеата во Гевгелија од живинарската 
фарма, истакна градоначалникот 
Сарамандов.

БУЏЕТОТ НА ОПШТИНА ГЕВГЕЛИЈА 
ЗА 2024 ГОДИНА ПРОЕКТИРАН 

НА 603.912.887 ДЕНАРИ

Градоначалникот на општина 
Гевгелија, Андон Сарамандов, по две-
те години од градоначалничкиот 
мандат, даде отчет пред граѓаните за 
реализираните проекти во Општина 
Гевгелија. Во преполнетата сала на 
Народниот театар во Гевгелија, под 
слоганот „Вложуваме повеќе, добиваме 
повеќе!“, го презентираше сработеното 
во својот двегодишен мандат. Посебно 
задржувајќи се на реализираните проекти 
и активности, со коишто значително се 
подобрени развојот и условите за живот 
на граѓаните на општина Гевгелија.  

- Ми претставува огромно задовол-
ство што реализиравме повеќе капитал-
ни проекти од комуналната и патната 
инфраструктура. На подрачјето на 
општина Гевгелија, овие проекти се 
од суштествено значење за граѓаните 
од нашата општина. Дел од нив беа во 
мојата програма за локалните избори 
2021 година, а дел произлегоа како 
нови барања на граѓаните од нашата 
општина. Многу проекти се реализираа 
од областа на труд и социјална политика, 
од образованието, културата, спортот, а 
изработивме и туристичка платформа за 
афирмација на нашиот град. Во овие две 
години, покрај реализираните проекти, 
исто така, акцент се стави и на вклучување 
на децата во спортските и културните 
секции. И тоа е сè со цел да се придонесе 

за нивната подобра социјализација, рече 
градоначалникот Андон Сарамандов. 

- Гевгелија, благодарам за подд-
ршката! Нема поубаво чувство од тоа 
да застанам пред моите сограѓани и да 
го споделам транспарентно она што 
сработивме овие две години, проектите 
што се реализираа и надминувањето на 
предизвиците и проблемите со коишто 
се соочивме. Благодарност до сите 
граѓани на општина Гевгелија што ми 
давате неизмерна поддршка овие две 
години. Нашата мотивираност и напорна 
работа и успешната соработка со јав-
ните институции, Советот на Општина 
Гевгелија и општинската администрација, 
придонесе за остварување на високи 
резултати во секој сегмент во нашата 
Гевгелија, со реализација и финиширање 
на повеќе проекти од патната и 
комуналната инфраструктура на целото 
подрачје на општина Гевгелија. Но, и 
преку решавање на повеќе барања и 
проб-леми иницирани од самите граѓани, 
порача Сарамандов и ги посочи наред-
ните активности:

- Во периодот што следи, продолжу-

ваме по истиот пат да ги финишираме 
започнатите активности, да започнеме 
со реализација на нови проекти и да 
ја афирмираме Гевгелија и општината 
како значајна туристичка дестинација. 
На тој начин, се обезбедува основа за 
подобрување на квалитетот на услугите 
и квалитетот на живеење во градот и во 
населените места. Истовремено, како 
локална самоуправа имаме обврска да 
обезбедиме услови и да привлечеме 
нови инвестициони вложувања. Во 
изминатиот период, покажавме дека 
можеме да се справиме со предизвиците 
и во соработка со граѓаните, и со наша 
целосна мотивираност и ангажираност 
да направиме Гевгелија забрзано да 
се развива. Се обврзувам дека ќе про-
должиме да работиме посветено, Гевге-
лија мора да се развива во урбана 
заедница по примерот на европските 
општини, истакна во своето обраќање 
пред граѓаните градоначалникот на 
општина Гевгелија, Андон Сарамандов, 
по двегодишното извршување на гра-
доначалничкиот мандат.

Андон Сарамандов:

СО ПОСВЕТЕНОСТ И АНГАЖИРАНОСТ 
ГЕВГЕЛИЈА ДА ЈА РАЗВИВАМЕ КАКО 

ЕВРОПСКА ОПШТИНА
- Градоначалникот на Општина 
Гевгелија го презентираше пред 
граѓаните сработеното во двете 
години од својот градоначалнички 
мандат

Градоначалниците на општините 
Гевгелија, Кавадарци и Демир Капија- 
Андон Сарамандов Митко Јанчев и 
Лазар Петров, заедно со осум еколош-
ки, и планинарски здруженија на 
граѓани и со подршка на професори 
од Природно-математичкиот факултет 
покренаа   иницијатива за прогласување 
на планината Кожуф за Национален парк. 
Планината Кожуф се протега на подрачјата 
на општините Гевгелија, Кава-дарци и 
Демир Капија, на површина од 893 км², е 
една од најубавите и најмоќните планини 
на југот од Македонија. Пла-нината Кожуф 
изобилува со голем при-роден потенцијал, 
бројни речни извори и богата флора и 
фауна, ретки примероци како дрвото „Гол 
човек“ и рисот како редок и заштитен вид. 
Според научните истражувања, планината 
Кожуф од многу аспекти има вредности од 
меѓународно значење, но, за жал, досега 
не е заштитена

Затоа, Градоначалниците на опш-
тините Гевгелија, Кавадарци и Демир 
Капија,  заедно со десетица еколошки 
и планинарски друштва ја покренаа 
иницијативата за прогласување на 
планината Кожуф за национален парк. 
Со тоа не само што ќе се заштити оваа 
исклучително природно богатство туку ќе 
биде ставен во функција на  економско-
социјалниот развој и подем на регионот. 
За таа цел, уште годинава ќе започнат 
активностите за изработка на физибилити 
студија за валоризација на Националниот 
парк, финансирана со средства од овие 
три општини, а чија изработка би траела 
три години. Оваа студија најнапред ќе 
биде доставена до Министерството 
за  животна средина и просторно 
планирање, а потоа Владата го доставува 
предлогот до Собранието на Македонија 
за прогласување на планината Кожуф за 
национален парк.

Иницијатива на градоначалниците на Гевгелија, Кавадарци и Демир Капија

ПРОГЛАСУВАЊЕ НА КОЖУФ ЗА НАЦИОНАЛЕН ПАРК

Општина Гевгелија беше домаќин на Економскиот форум 
„Ексклузивен бизнис настан: Како до поголем извоз“, којшто 
се одржа во хотел „Аполонија“, во организација на Матрона 
Консалтинг и Еxport Acaedmy. На Форумот учествуваа бројни 
гости, меѓу кои, претседателот на Бизнис Конфедерацијата 
на Македонија, Миле Бошков, професори, експерти, како и 
стопанственици од преработувачката индустрија во општина 
Гевгелија и поширокиот регион.

- Извозно - ориентираните компании во Општина 
Гевгелија, со голем број на вработени лица, даваат значаен 
придонес за локалниот економски развој, а истовремено се 
репрезенти на нашата општина. Затоа, од голема важност е 
што ваквата обука се спроведува во Гевгелија, имајќи предвид 
дека нашиот град е познат по преработувачката индустрија. 
Додека, локалните претпријатија се со докажан квалитет и 
успешен пласман на странскиот пазар, истакна покрај другото 
градоначалникот на општина Гевгелија, Андон Сарамандов, на 
отворањето на форумот.

На настанот беше спроведена обука за претпријатијата 
во преработувачката индустрија на тема „Трендови за поди-
гање на извозната подготвеност“, на којашто локалните 

преработувачки претпријатија се стекнаа со практични 
и едукативни информации од страна на претставниците 
на: Матрона Консалтинг и Еxport Acaedmy, „Витаминка“, 
„Евросимовски Консалтинг“, Економскиот иниститут на УКИМ 
Скопје и Македонска асоцијација на преработувачи.

Наскоро, ќе започне ревитализацијата на спортската 
сала ДТВ „Партизан“ во Гевгелија. Со овој проект, Општина 
Гевгелија преку Центарот за развој на Југоисточниот Плански 
Регион, во рамки на Проектот: „Подобрување на енергетската 
ефикасност на јавни објекти во Југоисточниот Регион“ 
аплицираше на Jaвниот повик од Бирото за регионален развој. 
По одобрувањето на Проектот, градоначалникот на општина 
Гевгелија, Андон Сарамандов и директорот на Центарот за 
развој на Југоисточниот Плански Регион, Ѓоко Камчев, потпишаа 
Договор за ревитализација на спортскиот објект ДТВ „Партизан“. 

- Во 2021 година, заедно со проектантски тим извршив 
посета на ДТВ „Партизан“, објект којшто беше во доста лоша 
состојба. Веднаш беше изработен идеен проект, а потоа 
следуваше и изработка на техничка документација - основен 
проект за целосна реконструкција на спортската сала. Овој 
општествено-значаен објект во центарот на Гевгелија за бргу 
време ќе добие нов лик. За реализација на истиот се потребни 
вкупно 16.377.030 денари, од коишто Општина Гевгелија ќе 
учествува со 7.776.400 денари, а преостанатите средства ќе 
ги обезбеди Бирото за регионален развој. Мојата заложба 
е целосна искористеност на сите меѓународни и домашни 
фондови за реализација на проекти коишто се од значење 
за граѓаните, истакна Сарамандов по потпишувањето на 
Договорот. 

Проектот има за цел повторно ставање во функција на 
најстарата спортска сала во Гевгелија и нејзино отворање за 
младите спортисти за подготовка и реализација на нивните 
активности. Средствата за ревитализацијата на спортскиот 
објект ДТВ „Партизан“ во Гевгелија се обезбедени од Бирото 
за регионален развој преку Програмата за рамномерен 
регионален развој со индикативно планирани средства за 2024 
година и Буџетот на Општина Гевгелија за 2024 година.

Градоначалникот на општина Пеонија, Република Грција, Константинос Сионидис,
ја посети Гевгелија и оствари средба со градоначалникот на општина Гевгелија, 
Андон Сарамандов. На средбата, градоначалникот Сарамандов го изрази своето 
задоволство од долгогодишната соработка помеѓу двете погранични општини. 
Притоа, изрази уверување дека успешната соработка и реализација на заедничките 
проекти ќе продолжи и понатаму.
Од страна на градоначалникот на општина Пеонија, Константинос Сионидис, беше
потврдена заложбата за натамошно продолжување и унапредување на соработката 
меѓу двете општини. На средбата, стана збор и за заедничкото аплицирање 
на Општините Гевгелија и Пеонија на објавениот повик на ИПА Програмата за 
прекугранична соработка.

КАКО ДО ПОГОЛЕМ ИЗВОЗ

РЕВИТАЛИЗАЦИЈА НА СПОРТСКАТА САЛА „ПАРТИЗАН“

Фото вест
СРЕДБА НА ГРАДОНАЧАЛНИКОТ 
САРАМАНДОВ СО ГРАДОНАЧАЛНИКОТ НА 
ПЕОНИЈА КОНСТАНТИНОС СИОНИДИС

Учениците од социјално-ранливите категории во основните 
училишта на подрачјето на општина Гевгелија веќе користат бесплатен 
оброк. По иницијатива на градоначалникот на општина Гевгелија, 
Андон Сарамандов, за околу 50 ученика, чии родители се корисници 
на социјални услуги, е обезбеден бесплатен оброк. Ваквата мерка се 
реализира согласно Програмата за активностите на Општина Гевгелија 
во областа на социјалната заштита за 2023 година и во координација 
со ЈУ Меѓуопштински центар за социјална работа, за што се обезбедени 
средства од општинскиот буџет.

- Воведувањето на бесплатниот оброк во училиштата за учениците 
од социјално-ранливите категории има за цел финансиско олеснување на 
семејствата од социјално-ранливите категории и правилна и навремена 
исхрана на учениците. Сите ученици заслужуваат квалитетно образование, 
за што во изминатиот период се реализирани повеќе мерки и активности 
за правилен раст и развој на нашите деца. Мојата заложба е да се обезбедат 
подобри услови за секое дете, истакна градоначалникот Сарамандов.

Општина Гевгелија е оценета со високи 13 индекс-
поени за остварената фискална транспарентност за периодот 
2022/2023 година, согласно мерењата во рамките на Проектот 
на УСАИД за зајакнување на капацитетите за искористување 
на ресурсите. Општина Гевгелија се класифицираше меѓу 
општините со добар пример за отчетност кон граѓаните, со 
тоа што за разлика од мерењата за 2021/2022 година кога 
беше оценета со 11 индекс-поени, сега индексот на фискална 
транспарентност беше зголемен за 2 поена. Во рамки на 
општините од Југоисточниот Регион, Општина Гевгелија е втора 
по ред локална самоуправа, којашто продолжува со добрите 
практики за транспарентност.

Во однос на интензитетот на даночната транспарентност 
кај ЕЛС за 2022/2023 година, Општина Гевгелија е оценета 
со висок индекс од 67%. Во споредба со 2021/2022 година, 
локалната самоуправа ја зголемила наплата на локални даноци 
и такси за 12%. Извештајот за фискална транспарентност, врз 

основа на спроведеното истражување, е подготвен од Центарот 
за економски анализи во рамки на Проектот на УСАИД за 
зајакнување на капацитетите за искористување на ресурсите.

Центарот за развој на Југоисточниот плански 
регион одбележа 15 години постоење и работење, 
под мотото „Еден регион - безброј приказни“, а на 
свеченоста беа презентирани резултатите од досега-
шното работење. Пред присутните се обратија актуел-
ниот претседател на Советот, градоначалникот на 
Василево, Славе Андонов, директорот Ѓоко Камчев, 
и поранешната директорка и еден од основачите на 
Центарот, Жулиета Ѓуркова. 

Во изминативе 15 години, во ЈИПР се имплемен-
тирани над 100 проекти, од коишто 15 со европска 
финансиска поддршка. Во оваа 2023 година, завршени 
се 11 проекти, а уште два се во завршна фаза, така 
што, согласно договорите потпишани со општините, 
станува збор за проекти со вкупна вредност од скоро 
90 милиони денари. Според статистичките податоци, 
овој регион е втор по развиеност во нашата држава. 
Во изминатиот период во ЈИПР се реализирани многу 
проекти со акцент на инфраструктурата, заштитата на 
животната средина и противпожарната заштита.

БЕСПЛАТЕН ОБРОК ЗА УЧЕНИЦИТЕ ОД 
СОЦИЈАЛНО-РАНЛИВИТЕ КАТЕГОРИИ

ЗГОЛЕМЕНА ФИНАНСИСКА ТРАНСПАРЕНТНОСТ 
НА ОПШТИНА ГЕВГЕЛИЈА

15 години постоење на Југоисточниот Плански Регион

УСПЕШНА ПРИКАЗНА НА КОЈАШТО СИТЕ СЕ ГОРДИ

Почна со работа новото Прифатилиште за 
бездомни животни во Гевгелија. По изведувањето 
на градежните работи на објектот, во непосредна 
близина на Прочистителната станица, исполнувањето 
на сите услови согласно стандардите на Агенцијата за 
храна и ветеринарство стандарди, како и добиените 
дозволи од надлежните институции, прифатилиштето 
профункционира. Со отворањето на  прифатилиштето 
за бездомни животни, се решава еден од горливите 
проблеми со кучињата- скитници во градот, а со него ќе 
стопанисува ЈПКД „Комуналец“. За таа цел,  беше отворена 
нова организациона единица во Претпријатието- за 
третман на бездомни животни, согласно добиеното 
решение од Агенцијата за храна и ветеринарство за 
вршење на дејност за третман на бездомни кучиња. 
Прифатилиштето има капацитет за сместување на 
13 кучиња, со можност за негово проширување. 
Незгрижените кучиња од јавните површини (локални 
улици, патишта, тротоари, паркови, дворови) по пријава 
од граѓани преку сервисот „Систем 48“ или директно во 
ЈПКД „Комуналец“ се заловуваат од вработените стручни 
лица од Прифатилиштето, кои поминаа соодветна обука 
на Факултетот за ветеринарна медицина.

- По заловувањето, нагласи директорот на 
ЈПКД „Комуналец“, Раско Чочков, кучето се скенира 
за утврдување на идентитетот на потенцијалниот 
сопственик. Доколку кучето не е чипирано и не се знае 
идентитетот на сопственикот, кучето се евидентира во 
Ветеринарниот информационен систем и се регистрира 
како бездомно куче без сопственик. За заловените 
кучиња со скениран чип и познат сопственик, постапката 
со сопственикот ја презема овластениот општински 
комунален инспектор. Пред да се стави во карантинскиот 
оддел, заловеното куче се третира со хемиско средство 

против евентуални паразити. До ставањето во функција 
на ветеринарната ординација на ЈПКД „Комуналец“, сите 
ветеринарни интервенции ги изведува ветеринарното 
друштво со кое е потпишан договор за соработка, 
напомена Чочков.

По извршените ветеринарни интервенции, 
по законскиот рок за рехабилитација, заловените 
кучиња се сместуваат во Одделот за дневен престој во 
Прифатилиштето на ЈПКД „Комуналец“. Во наредниот 
период ќе биде организирана посета за граѓаните, 
кои се заинтересирани за вдомување на кучињата 
од Прифатилиштето, кои успешно го минале тестот 
за социјализација. Согласно одредбите од Законот за 
благосостојба на животните, кучињата кои успешно ќе го 
минат тестот на социјализација, а нема да бидат вдомени 
во законски утврдениот рок, ќе бидат обележани со 
жолти општински маркици и ќе бидат повторно пуштени 
на местото на нивното заловување.

ТППЕ- Гевгелија доби нова опрема за превенција 
и навремено откривање пожари, во рамки на Проектот: 
„Рано откривање на пожарите и нивно движење за 
превенција и справување со катастрофи- Efidar“. Дронот 
со специфичен фокус за рано откривање на пожари и 
нивно движење беше предаден на градоначалникот 
на oпштина Гевгелија, Андон Сарамандов, од страна 
на директорот на Центарот за развој на Југоисточниот 
плански регион, Ѓоко Камчев, по потпишувањето на 
Договорот за користење на новонабавената опрема. 
Исто така, за пожарникарите од ТППЕ- Гевгелија беше 
одржана дводневна обука за запознавање со техничките 
карактеристики на дронот и начинот на управување со 
истиот.

Во рамките на Проектот: „Рано откривање на 
пожарите и нивно движење за превенција и справување 
со катастрофи- Efidar“ на Општина Гевгелија веќе и беше 
доделено ново противпожарно возило за справување со 
шумски пожари, во вредност од 105.000 евра. Проектот 
го имплементира Центарот за развој на ЈИПР заедно со 
Регионот на Централна Македонија, Грција и Центар за 
управување со кризи, Република Северна Македонија. За 
реализација на овој проект обезбедени се финансиски 

средства од  страна на Европската Унија преку Интеррег 
ИПА Програмата за прекугранична соработка помеѓу 
Грција и нашата држава.

НОВО ПРИФАТИЛИШТЕ ЗА БЕЗДОМНИ 
ЖИВОТНИ ВО ГЕВГЕЛИЈА

ТППЕ- ГЕВГЕЛИЈА ДОБИ ДРОН ЗА ПРЕВЕНЦИЈА 
И НАВРЕМЕНО ОТКРИВАЊЕ ПОЖАРИ

Oпштина Гевгелија ја oдржа и 
последната од серијата 4 форумски 
сесии во заедницата за избор на 
проект од областа на животната 
средина којшто ќе се реализира со 
грант во висина од 40.000 до 50.000 
американски долари од УНДП и 50% 
сопствено учество на Општината. 
По пат на евровизиско гласање и со 
најмногу освоени поени, Форумот 
како приоритетна ја оцени изград-
бата на спортско-рекреативен цен-
тар крај браната „Топлик“, проект 
којшто работната група на Советот 
на Општина Гевгелија и локалната 
самоуправа го развиваа на претход-
ните три сесии. 

Останатите пет проекти предло-
жени од страна на граѓанскиот 
сектор: „Обезбедување услови за 
безбедно движење во сообраќа-
јот за велосипедисти и лица со 
телесен недостаток преку едука-
ција и изградба на потребна 
инфраструктура“, „Уредување парк 
и реконструкција на објектот во 
сопственост на Општина Гевгелија 

во Смрдлива Вода“, „Изградба на 
спортско-рекреативен парк и 
уредување на веќе постоечките 
паркови во Гевгелија“,  „Селекција 
и рециклирање отпад“ и „Собирен 
центар за употреблив отпад од 
домаќинствата“ остануваат во сопст-
веност на Општина Гевгелија, со 
можност за реализација. 

Форумските сесии во Општина 

Гевгелија се одржуваа во рамки 
на Програмата „Зајакнување на 
општинските совети - Фаза 2“, 
финансирана од Швајцарската вла-
да и Министерството за локална 
самоуправа, а ја кофинансира и 
спроведува Програмата за развој 
на Обединетите нации (УНДП) во 
соработка со национални и локални 
партнери.

 Општина Гевгелија се приклучи на општествено- 
одговорната Кампања на компанијата „Макпетрол“- 
„Крени глас против врсничкото насилство“. За таа 
цел, градоначалникот на општина Гевгелија, Андон 
Сарамандов и директорот на „Макпетрол“, Марија 
Јосифовска- Спасовска потпишаа Меморандум за 
соработка, за спроведување на Кампањата во основните 
училишта на подрачјето на општина Гевгелија. 
 - Со задоволство се приклучивме во Кампањата 
на „Макпетрол“ против врсничкото насилство како 
една од заложбите на локалната самоуправа да 
вложуваме во децата, бидејќи нивниот правилен развој 
е носител на промените за подобро општество, истакна 
градоначалникот Андон Сарамандов. Според Марија 
Јосифовска- Спасовска, „Макпетрол“ ја спроведува 
оваа кампања на подрачјата на неколку општини, 
коишто изразија желба за соработка со цел борба 
против и соочување со врсничкото насилство, негово 
препознавање и третман.  
 Првите работилници за врсничко насилство беа 
спроведени пред учениците од 6., 7., 8. и 9. одделение 

од ООУ „Владо Кантарџиев“ и ООУ „Крсте Мисирков“ во 
Гевгелија и стручните соработници од двете училишта, 
ООУ „Ристо Шуклев“ во Негорци и ООУ „Климент Охридски“ 
во Миравци. Учениците, со помош на предавачите 
Деспина Стојановска, психолог и психотерапевт и Јана 
Момировска, дефектолог, се запознаа со видовите 
врсничко насилство, а низ практични примери беа 
воведени во намалување на ваквата негативна појава.

Форум во заедницата

СПОРТСКО-РЕКРЕАТИВЕН ЦЕНТАР НА 
БРАНАТА ТОПЛИК ИЗБРАН ПРОЕКТ 

ЗА РЕАЛИЗАЦИЈА СО ГРАНТ

Потпишан Меморандум за соработка меѓу Општина Гевгелија и „Макпетрол“

 „КРЕНИ ГЛАС ПРОТИВ ВРСНИЧКОТО 
НАСИЛСТВО“

По барање на жителите од Негорци, 
изградена е улицата којашто се поврзува со „Ѓорге 
Велков“. Покрај реконструкцијата, извршено е и 
проширување, со што значително се подобрени 
условите за одвивање на сообраќајот. При увидот 
на градежните активности, градоначалникот на 
општина Гевгелија, Андон Сарамандов, истакна 
дека во изминатата година беа реализирани повеќе 
значајни проекти во Негорци. Покрај изградбата 
на повеќе улици и краци, профункционира новиот 
водоснабдителен систем, а најмалите жители добија 
детско игралиште во центарот на населеното место. 
Исто така, потенцира дека локалната самоуправа ќе 
продолжи со ваквите зафати, согласно  барањата на 
граѓаните за подобрување на условите за живеење 
во сите населените места од општината.

Во Миравци, се бетонирани неколку улици и дел 
од нивните краци - „Моша Пијаде“, „Ѓорги Митров“, „Гоце 
Делчев“, „Русалиска“, „Едвард Кардељ“ и „Леонид Јанков“. 
Градоначалникот на општина Гевгелија, Андон Сарамандов, 
при увидот на завршените градежни работи во Миравци,  
оствари средба со жителите на Миравци, на којашто 
нагласи дека продолжува изградбата на повеќе улици 
коишто преостануваат за уредување во Миравци, а се 
приоритетни за жителите. Минатата година, со средства 
од Буџетот на Општина Гевгелија, а преку Програмата 
за изградба, реконструкција и одржување на локалните 
патишта и улици, во Миравци беа изградени и краци од 
улиците „Иднина“, „Кирил Танев“ и „Елена Минчева“.

Во Давидово, се бетонирани нови улици и краци, 
коишто значително ќе ги подобрат условите за живот во 
ова населено место. При увидот на завршените улици 
во Давидово, градоначалникот на општина Гевгелија, 
Андон Сарамандов, имаше средба со жителите на 
ова населено место, по што го посетија подрачното 
училиште, каде што беше запознаен со фактичката 
состојба во училиштето и на училишното игралиште. 
Заради подобрување на воспитно- образовниот 
процес, како и за обезбедување современи услови 
за училишниот спорт, градоначалникот Сарамандов 
најави реконструкција на игралиштето со поставување 
современа подлога за фудбал.

Обновена патна мрежа

РЕКОНСТРИРАНА УЛИЦА ВО НЕГОРЦИ

БЕТОНИРАНИ ПОВЕЌЕ УЛИЦИ И 
КРАЦИ ВО МИРАВЦИ

ИЗГРАДБА НА НОВИ УЛИЦИ И КРАЦИ 
ВО ДАВИДОВО

Урбан блок 5 во Гевгелија, кај поранешната Касарна во Гевгелија, ќе 
добие нова водоводна мрежа. Во тек се градежните активности за 
изградба на водоснабдителни системи во Урбан блок 5, каде што 
никнува нова станбена населба. Се работи за изградба на два крака 
од водоводна линија во вкупна должина од 737 метри, како дел од 
Проектот на Општина Гевгелија за подобрување на квалитетот и 
проширување на мрежата за водоснабдување во урбаните средини 
во Гевгелија. Имено, во Урбан блок 5 во тек е изградбата на неколку 
нови колективни и идндивидуални станбени објекти.

Паметното земјоделство пристигна 
и во Гевгелискиот Регион. На завршната 
конференција на Проектот IDEAS, којшто 
се фокусираше на паметно земјоделство 
и производство на квалитетна и безбедна 
храна, се претставија и добитниците на 
техничка и дигитална поддршка за реали-
зација на нивните иновативни бизнис- 
идеи. Поточно, ги промовираа стекнатите 
и применетите искуства од поставената 
опрема за паметно земјоделство базирано 
на LoraWAN технологија во земјоделско – 
прехранбениот сектор.  

Претставникот Ѓорѓи Беќаров, од 
Пчеларска фарма „Беќарови“, ја претстави 
својата интернет-продавница, „Балески 
Органик“ ги презентираше резултатите од 
воведувањето дигитализација во комората 
за одржување и за добивање производи со 
додадена вредност, додека, Бруно Алчинов 
од Апи – тераписки центар „Ристо Алчинов“ 
сподели информации за усовршување на 
апи – терапискиот пристап кон зголемена 
следливост. За дигитализација на пчеларско 
производство со јавно – достапни информа-
ции, зборуваше Кристијан Алчинов од 

Здружението „Апитоксин“, презентирајќи 
ги досегашните искуства. „Гевгелија Точак 
клуб“ пак го презентираше Проектот за 
обезбедување услови за привлекување на 
вело- туристи преку промоција на локални 
угостителски и сместувачки капацитети во 
Југоисточниот Регион. 

Предвидените и реализираните 
проектни активности опфаќаа и обуки за 
примена на теоретски и практични веж-
би за изучување на алатки за паметно 
земјоделство, обуки за ЕУ регулативите за 
здравје и безбедност на храна, набавка на 
дигитална опрема, како и мониторинг и 
техничка поддршка на избраните бизнис- 
идеи. Проектот „Иновации, развој и врабо-
тување во земјоделскиот сектор“, со акро-
ним IDEAS, се реализираше во рамки на 
ИПА-ППС меѓу Грција и Македонија, а го 
имплементираше Фондацијата за локален 
развој на информатички технологии - Гевге-
лија, во партнерство со Американското 
земјоделско училиште од Солун, Грција 
и Мрежата за рурален развој на РСМ од 
Скопје.

Во Гевгелија, во хотел „Аполонија“, 
за првпат во нашата држава се промови-
раше „Прирачник за правата на старите 
лица од областа на социјалната и здрав-
ствената заштита“ , како дел од Проектот: 
„Доживување на втора младост во трето 
доба“. Проектот го спроведува Фон-
дацијата „Аполонија“ од Гевгелија, во 
рамки на Регионалната програма за 
локална демократија во Западен Балкан 
2- Reload 2, којашто е финансирана од 
ЕУ, а имплементирана од УНДП. Како 
дел од проектот, Општина Гевгелија на 
јавниот повик го прифати и одобри овој 
проект за кофинансирање. Прирачникот 
„Доживување на втора младост во трето 
доба“ има за цел да ја подигне свеста 
и знаењата за правата и потребите на 
старите лица од областа на социјалната 
и здравствената заштита и нивното 
поблиско опкружување.

- Севкупната цел на Проектот е 
зголемување на социјалната инклузија 
и подобрување на квалитетот на живот 
на старите лица, активно стареење и 
поттикнување на меѓугенерациската 

солидарност во Општина Гевгелија. При-
рачникот е само дел од предвидените 
активности, а очекувани резултати се 
зајакната свест за правата и потребите 
на старите лица од ранливите катего-
рии за социјална и здравствена заштита, 
подобрена севкупна благосостојба на 
постарите лица преку зголемена соци-
јална интеракција во локалната заедница 
и промовирање меѓугенерациска соли-
дарност и волунтеризам за стари лица 
кои можат и сакаат активно да стареат, 
истакна претседателот на Фондацијата 
„Аполонија“, Ацо Ристовски. 

Презентирајќи го Прирачникот, 
Лазар Трајков, експерт за социјални ра-
боти, информираше дека во рамките на 
Проектот е спроведена анкета на репре-
зентативен примерок од 132 испитаника, 
на возраст од 62 до 96 години, од кои 
само 12% се изјасниле дека користат 
одредено право на социјална заштита. За 
правото за паричен надомест за помош 
и нега на друго лице или попознато како 
право на туѓа нега, 46% одговориле дека 
слушнале за ова право, 33% слушнале 

за правото на мобилност и слепило, 
додека за правото на глувост и социјална 
сигурност на старите лица или попознато 
како социјална пензија слушнале 25%, 
односно 28% од испитаните стари 
лица. Малкумина од старите лица 
знаат за услугите од социјална заштита, 
воспоставени пред неколку години 
како занонска можност, така што 44% од 
испитаниците не слушнале за услугата 
лична асистенција и услугата помош и 
нега во домот.

НОВА ВОДОВОДНА 
МРЕЖА ВО НАСЕЛБАТА 
КАЈ ПОРАНЕШНА 
КАСАРНА

Завршна конференција на проектот  IDEAS

ПАМЕТНОТО ЗЕМЈОДЕЛСТВО 
И НА ОВИЕ ПРОСТОРИ

ПРОМОВИРАН ПРИРАЧНИК ЗА ПРАВАТА НА СТАРИТЕ 
ЛИЦА ЗА СОЦИЈАЛНА И ЗДРАВСТВЕНА ЗАШТИТА

Гевгелија, минатата година, 
беше домаќин на дипломатските 
претставници од 23 амбасади, 
предводени од 9 амбасадори и 
економски советници. На овој 
дипломатски економски карван, 
беа презентирани економски-
те потенцијали на Општина 
Гевгелија и можностите за ин-
вестирање. На настанот во 
хотел „Аполонија“, присуствуваа 
амбасадорите на: Аргентина, 
Косово, Италија, Монголија, Бел-
гија, Јапонија, Египет, Шпанија 
и Австралија, како и економски 
советници од 14 амбасади во 
Скопје, Софија и Белград. Исто 
така, на средбата присуствуваа: 
заменик-министерот  на МНР, 
Фатмире Исаки, директорот на 
Бирото за рамномерен региона-
лен развој, Рамиз Реџепи, дирек-
торот на Центарот за развој на 
Југоисточниот Плански Регион, 
Ѓоко Камчев, претставници на 
државните и локалните органи и 
бизнис-заедницата во општина 
Гевгелија.

Градоначалникот на општи-
на Гевгелија Андон Сарамандов, 
пред дипломатите посочи дека 
Општина Гевгелија се наоѓа 
крај самата државна граница со 
Република Грција, низ нејзината 
територија минува транзитниот 
Коридор 10 и меѓународната 
железничка пруга Скопје - 
Солун, низ коишто годишно 
транзитираат над 7 милиони пат-
ници. Ваквата местоположба, 
поволната медитеранска клима и 
компаративните предности овоз-
можија со години по ред Гевгелија  

да биде привлечна  туристичка 
дестинација, но и препознатлив 
производствен центар. За 
поголема искористеност на 
економскиот потенцијал, Општи-
на Гевгелија е отворена за сора-
ботка и на заинтересираните 
инвеститори им нуди поволни 

услови за развој на нивните 
проекти. 

Пред присутните дипломат-
ски претставници, Општина 
Гевгелија ги презентираше идеј-
ните проекти за урбанизирање 
на просторот и уредување на 
туристичка населба крај браната 
„Конско“, за ревитализација на 
Старата чаршија во Гевгелија 
заради заштита на ова значајно 
културно наследство, како и 
за поголема искористеност на 
геотермалните води кај Смоквица 
за потребите на земјоделството, 
но и, воопшто, за затоплување на 
станбените и други објекти. 

Исто така, пред дипломатите 
и економските претставници 
своите производни капацитети 

и можности за инвестирање 
ги презентираа и компаниите 
„Конти Хидропласт“, најголемиот 
производител и извозник на 
полиетиленски цевки на Балка-
нот и пошироко, винаријата 
„Ригоимпекс“, којашто извезува 
18 милиони литри вино годишно 
и „Вори“, којашто целото свое 
производство на преработки од 
зеленчук и овошје го пласира 
на странскиот пазар. Додека, 
УГД „Гоце Делчев“ од Штип ги 
презентираше активностите и 
можностите што ги нуди Факул-
тетот за туризам и бизнис- 
логистика во Гевгелија. Настанот 
предизвика посебно внимание 
кај дипломатските претставници 
на меѓународната заедница и 
пошироката јавност.

Многу настани и 
личности со своите дела 
ја одбележаа изминатата 
2023 година. Најголемиот 
број од овие настани го 
потврдија развојниот 
пат на Гевгелија кон 
европска општина. 
Одделни личности и 
здруженија на граѓани 
со своите активности 
значително придонесоа за 
афирмација на Општина 
Гевгелија.  

НАЈ...НАСТАНИ И ЛИЧНОСТИ 
ВО 2023 ГОДИНА

Презентација

ЕКОНОМСКИТЕ 
ПОТЕНЦИЈАЛИ ПРЕД 
ДИПЛОМАТСКИОТ КАРВАН

завршниот настан по реализаци-
јата на Проектот за изградба на 
прочистителната станица кај 
Сува Река што е означен како 
исклучително важен инфраструк-
турен проект. Пред сè, како 
резултат на соработката на три 
држави: Швајцарија, Грција 
и Северна Македонија и на 
активното учество на Општина 
Гевгелија и нејзиното Јавно 
комунално претпријатие. Имено, 
изградбата на прочистителната 
станица за отпадни води придо-
несува за подобрување на усло-
вите за живот на граѓаните на 
двете соседни држави. Но, целиот 
проект е повеќекомпонентен 
и има пошироко значење за 
заштита на животната средина во 
пограничниот појас. Изградбата 
на прочистителната станица 
претставува трилатерален про-
ект, вреден 10,6 милиони евра, 
кој е финасиран од владите на 
Швајцарската Конфедерација,на 
Република Грција, Република 
Северна Македонија и Општина 
Гевгелија. 

- Овој проект е симбол 
на една успешна соработка, 
проект со што просторот на 
една црна еколошка точка во 
општина Гевгелија го претвори 
во еко-средина по највисоки 
стандарди, истакна на настанот 
градоначалникот на општина 
Гевгелија, Андон Сарамандов. 
Прочистителната станица за 
отпадни води во Гевгелија е со 
капацитет за третман на отпадни 
води од 30.000 еквивалент жители 
од колекторскиот систем на 
којшто се приклучени граѓаните и 
дел од индустриските капацитети. 
Овој проект е предвидено 
да ги задоволи потребите на 
градот до 2036 година. Покрај 

прочистителната станица за 
отпадни води изграден е и 
потпорен ѕид, којшто овозможува 
заштита од поплави, а, исто така, 
изграден е и нов мост преку Сува 
Река, со асфалтен пристап. За 
Општина Гевгелија, оваа станица 
има големо значење не само од 
еколошки аспект туку и затоа што 
придонесува за подобрување 
на прекуграничната соработка и 
остварување нови можности за 
унапредување на инвестициската 
клима, а истовремено и за развој 
на туризмот.

Министерката за животна 
средина, Каја Шукова, смета 
дека државата, локалната само-
управа и нашите партнери, 
држави членки на ЕУ и оние 
што не се како Швајцарската 
Конфедерација, со овој проект 
потврдија дека имплементираат 
проекти со повеќе компоненти 
што се во интерес и на државата 
и на животната средина. За  
амбасадорката на Швајцарија, 
Вероник Улман, овој проект успе-
шно се приспособи и ги надмина 
неочекуваните предизвици. Доде-
ка пак, за амбасадорката на Грција, 

Софија Филипиду, изградбата 
на прочистителната станица, 
затворањето на депонијата и 
изградбата на заштитниот ѕид на 
брегот на Сува Река се сеопфатен 
одговор на клучниот локален, па 
дури и прекуграничен еколошки 
предизвик.  

Изградбата на прочистител-
на станица за отпадни води 
започна на 26 октомври 2010 
година, со потпишувањето на 
трилатерален договор поме-ѓу 
Владите на Македонија, Швај-
царија и Грција, а заврши во 
септември 2018 година. Во 
ноември 2022 година, е потпишан 
Договорот за затворање на 
депонијата, а во март 2023 го-
дина завршија градежните 
работи.  Во април 2023 година, 
потпишан е Договор за изградба 
на фотоволтаична централа, со 
инсталирана моќност од 100 
киловати, којашто е завршена во 
ноември 2023 година. Ваквата 
хронологија само ја потврдува 
значајноста и реалноста при реа-
лизацијата на ваквите капитални 
проекти.

Проект „Прочистителна станица“

СИМБОЛ НА ЕДНА УСПЕШНА 
СОРАБОТКА

70-годишниот јубилеј на гимназиското образова-
ние во Гевгелија беше одбележан со свечен настан на 
СОУ „Јосиф Јосифовски“, како што доликува на еден 
значаен дел од историјата на Гевгелија и општината. СОУ 
„Јосиф Јосифовски“ е траен белег на едно постоење, 
непрекината врска на генерациите, наша сегашност 
и иднина. Со вистинско образование до вистински 
вредности кај личноста на ученикот. Од нашето училиште 
патот го започнаа голем број градители на денешното 
општество, видни и истакнати професори и лекари, 
архитекти и уметници, политичари и вредни работници. 
Ние сме императивот со кој се именува плодната иднина, 
ние сме темелот врз кој се гради иднината на нашата 
Гевгелија, истакна во својата пригодна реч на свечената 
академија, директорот на СОУ „Јосиф Јосифовски“, 
Александар Делиџаков.

По повод јубилејот беше промовирана Моно-
графијата за седумдеценискиот развој на гимназиското 
образование, а беше изведена и богата културна програма. 

Значајно е да се одбележи дека СОУ „Јосиф Јосифовски“ 
ја продолжува богатата традиција на успешни наставни 
и воннаставни активности. Последната е доделениот 
Меѓународен грант од 507.000 евра од Регионалниот 
фонд за предизвици за отворање на Иновативен тренинг 
центар. Со проектот е предвидена надградба на нови 
простории, адаптација на дел од постоечките простории, 
набавка на нова опрема соодветна на технолошкиот 
развој и обука во 10 компании, за подобра пракса 
и вработување на учениците, кои следат настава во 
средностручно образование.

100-годишниот јубилеј на фудбалскиот клуб 
„Кожуф“ е настан за паметење, бидејќи со формирањето 
на овој фудбалски клуб започнува организираниот 
спортски живот во Гевгелија. Во далечната 1922 година, 
неколку ентузијасти и вљубеници во фудбалот го 
формирале ФК „Кожуф“, којшто бил втор по старост 
регистриран клуб во поранешна Југославија, после 
ФК „Хајдук“ од Сплит. Првиот официјален натпревар 
ФК „Кожуф“ го одиграл во пролетта 1923 година со 
струмичката екипата „Тиверија“, а потоа следуваат 
бројни натпревари и гостувања во земјата и странство. 
Прославата на јубилејот започна со богата прослава на 
градскиот плоштад и проекција на филмот за  легендите 
на ФК „Кожуф“. На градскиот стадион, беа одржани 
ревијални натпревари во неколку младински категории 
помеѓу ветераните на ФК „Кожуф“ и ФК „Работнички“, а 
силите ги одмерија и првите екипи на двата клуба. На 

повеќе спортски работници и активисти им беа врачени 
Благодарници за несебичната поддршка и придонес за 
развојот на фудбалот во Гевгелија. Навивачката група 
на „Кожув“- “Фантоми Север“, прославата ја збогати со 
своето пиротехничко шоу што ја „запали“ Гевгелија.

По неколкугодишна пауза, Меѓународниот 
детски музички фестивал „Калинка“ повторно им се 
врати на гевгеличани, со целиот сјај, потврдувајќи дека 
е вистински гевгелиски бренд. Обновената „Калинка 
2023“ донесе 23 новокомпонирани песни со различни 
детски мотиви на современ мултимедијален начин. 
Над стотина дечиња, солисти, хористи и танцови групи 
пеејќи и играјќи придонесоа Фестивалот повторно да 
заживее. Со различни и бројни активности, коишто го 
славеа детството преку песна, музика и танц, настанот 
кулуминираше со фестивалското дефиле на Градскиот 
плоштад, во дружба со учесниците на „Калинка 2023“, но 
и со жонглери и уличниот театар.  

На „Калинка 2023“, беше доделена Наградата 
за трајни вредности, постхумно, на Ѓорги Цуклевски, 
еден од тројцата основачи на Фестивалот, како и на 
Нада Ристова и Томислав Таневски. Инаку, 21. издание 

на Фестивалот „Калинка 2023“ ја продолжи богатата 
историја на овој реномиран Детски музички фестивал, 
којшто на македонската музичка сцена изминатите 
години и испорача над 500 детски песни. Успешното 
враќање на „Калинка 2023“ ја потврди оправданоста на 
иницијативата и поддршката од Општина Гевгелија за 
возообновување на овој Детски музички фестивал што 
продолжува да живее.

Јубилеји

70 ГОДИНИ ГИМНАЗИСКО 
ОБРАЗОВАНИЕ

СТО ГОДИНИ ФК „КОЖУФ“

„КАЛИНКА 2023“

За првпат, изминатава година, во Гевгелија се 
случи фестивал на храна и пијалоци од прекрасното 
јужно поднебје. Проследен со богата и разновидна 
музичка програма, наменета за сите возрасти и 
генерации Фестивалот „Вкуси го југот“ е на добар пат 
да стане гевгелиски бренд. Тоа најдобро го потврдува и 
фактот што  Фестивалот за три дена го посетија над 8.000 
посетители, на кои им беше понудено  нешто ново, досега 
невидено и невообичаено. Поставените цели од страна 
на организаторот - Општина Гевгелија и имплементаторот 
„Крафт продукција“, но и бројните изведувачи придонесоа 
„Вкуси го југот“ да им даде посебен белег на културно- 
уметничките збиднувања во Гевгелија, но и пошироко, 
во регионот. Истовремено, го промовираше домашното 
производство на храна и пијалоци, но и  уникатни и 
автентични производи од овој регион. Нема сомневање 
дека преку „Вкуси го југот“ Гевгелија се промовираше не 
само пред своите сограѓани туку и пред бројните гости 
како гостопримлива и значајна туристичка дестинација.

Три дена игралиштето кај ООУ„Владо Кантарџиев“, 
каде беа поставени 20 големи шатори со над 50 излагачи 

- производители на пијалаци, на храна, како и на 
ракотворби и уметнички предмети, беа опседнати со 
гости. На мегасцената, опкружена со ѕид од деца, млади 
и бројни други посетители, настапија повеќе од 20 
изведувачи, локални и најпознати македонски музички 
имиња. За најмладата публика беше подготвена посебна 
детска програма со кловнови и магионичари, како и 
омилените песни од Детскиот фестивал „Калинка“, а 
посебен интерес предизвика дефилето на олдтајмери.

Минатогодишната Седмоноемвриска 
културна програма донесе богата и разновидна 
понуда од културни настани, достојни за 
одбележување на општинскиот празник - 7 
Номеври. Во прв ред, Концертот на камерниот 
оркестар „АЈГА“,  кој долго ќе се памети, 
бидејќи на присутните во Народниот театар 
им приреди незаборавна концернта вечер. 
Со изведба на оркестарска класична музика 
под диригентската палка на Бобан Цанев, 
како и соло- изведбите на Маја Чанаќевиќ, на 
англиски рог и Владимир Костов, на виолина. 

Солистичкиот концерт на пијано на 
Глигор Гелебешев, претставуваше прекрасен 
настап на реномираниот македонски пија-
нист во родниот град. Неговите изведби на 
пијано на класичните мајстори, публиката 
во салата на хотел „Аполонија“ ги награди со 
долги аплаузи. Традиционалната фолклорна 
манифестација „Фолклорен ѓердан“ и овој 
пат  привлече многубројна публика поради 
настапот на домаќините - Ансамблот „Бојмија“, 
но и настапот на гостите - Флоклорното студио 
„Блажевски“ од Скопје и КУД „Паја Зариќ“од 
Нови Карловци, од збратимената Општина 
Инџија, Република Србија.

Гевгелиските ликовни уметници со 
своите своите едногодишни остварувања се 
претставија на Изложбата на ДЛУГ во Ликовната 
галерија „Амам“, каде што беа изложени 
делата на 13 гевгелиски автори, членови на 
ДЛУГ. Посебен белег на Седмоноемвриската 
културна програма ѝ даде Ансамблот при 
Народниот театар „Војдан Чернодрински“ во 
Прилеп со  тетарската претстава „Аудиција“, во 
режија на Владимир Милчин.

УСПЕШЕН СТАРТ НА „ВКУСИ ГО ЈУГОТ“

СЕДМОНОЕМВРИСКА КУЛТУРНА 
ПРОГРАМА

Два и пол месеца, изминатото лето, гевеличани 
можеа да уживаат во бројните и разновидни 
културни настани во организација на трите јавни 
општински установи -  Домот на култура „Македонија“, 
Библиотеката „Гоце Делчев“ и Пионерски дом „Јосип 
Броз Тито“, а под покровителство на Општина 
Гевгелија. Станува збор за културни настани од разни 
настани од областа на литературата, ликовната 
уметност, театарот, музиката. „Гевгелиско културно 
лето“ го отвори Драмската секција за деца при ЈОУ 
Дом на култура „Македонија“ со поетско - музичката 
манифестација „Трба, трби гевгелиско“. Членовите 
на Литературниот клуб при ЈОУ Домот на културата, 
под менторство на Емилија Старделова и Ансамблот 
„Бојмија“ со мултимедијалниот настан „Фолклорот 
и традицијата негувани низ времето“ ја вратија 
публиката во корените на минатото. 

ЈОУ Библиотека „Гоце Делчев“ беше органи-
затор на книжевна вечер посветена на Илија 
Карајанов по повод 80 години од неговото раѓање, 
а популарното „Трио Џентлмен“ во состав на Дејан 
Стоев - тенор, Кристијан Антовски - баритон и 

Јане Дунимаглоски - тенор им приредија уште 
една возбудлива вечер на гевгелични. Во чест на 

Тома Манчев, се одржа омаж „По стапките на ... 
проф. д-р sci Томе Манчев“, во чија реализација 
учествуваа неговите студенти. Додека, ликовната 
инсталација на гевгелискиот уметник, Перо 
Кованцалиев „Импулси, треперења, одблесоци“ 
претставуваше вистин-ско доживување. Домот на 
култура „Македонија“ премиерно го изведе филмот 

во сопствена продукција „Лазаренки“, а вистинско 
летно освежување претставуваше завршниот 
концерт на Школата за гитара што ја основа Општина 

Гевгелија, како и Школата за тапани, со настапот на  
12 ученици.

ГЕВГЕЛИСКО КУЛТУРНО ЛЕТО

Гевгелија и минатата година 
со Атлетската трка „November 
run 2023“, во организација на 
Атлетскиот клуб „7 Ноември“, 
покажа и докажа дека е способна 
да биде успешен домаќин и 
организатор на светски спортски 
настан. Над 2.300 вљубеници и 
истакнати спортисти во атле-
тиката од Македонија и 16 земји 
трчаа по гевгелиските улици 
на лиценцираната патека од 
Светската Атлетска федерација. 
На оваа најголема улична трка 
во земјата, се трчаше на 5 и 10 
километри, на детските трки и, 
за првпат, на организираната 
инклузивната трка „Трчањето 
не познава граници“. Бројни 
беа искажаните признанија од 
домашните и странски учесници 
и гости, меѓу кои и легендарниот 
македонски олимпиец, Шабан 
Трстена, кои не го криеја свое-
то задоволство од добрата 
организација и успешноста на 
настанот. 

На двете трки на 5 и 10 
километри, во машка и женска 
конкуренција, учествуваа 1.100 
натпреварувачи, меѓу кои и 60 

натпреварувачи од 16 странски 
земји. Дарио Ивановски од 
Скопје, со време 30,16 минути и 
Греса Бакраги од Косово со време 
34,54 минути на 10 километри 
први пристигнаа на целта и 
освоија златни медали и златни 
пехари. На трката на 5 километри 

во машка конкуренција, прв беше 
Муџахид Мислими од „Ускана“- 
Кичево, а кај жените прва беше 
Анастасиа Пејчева од СЦ Хермес 
2023. На Детските трки, во три 
возрасни категории, во машка и 
женска кокуренција, на коишто 
учествуваа 1126 учесници - во 
категоријата 2010-2012 година, 
триумфираа Давид Петров и 
Варвара Атанасовска од АК 
„Делта“ кај девојчињата, од 2013-
2016 победници беа Максим 
Ангов и Клара Дуева и двајцата 
од АК „7 Ноември“ од Гевгелија и 
во категоријата родени во 2017 
година и помлади- Борис Николов 
и Јоана Петкова од АК „Делта“ од 
Скопје.

Меморијален кошаркарски 
турнир „Боби Петковски“, во 
сеќавање на прерано починатиот 
тренер на младинските категории 
на КК „Кожув“, Боби Петковски, 
доби меѓународен карактер. На 
овој собир во спортската сала 
„26 април“, покрај македонската 
јуниорска кошаркарска реп-
резентација, учествуваа нацио-
налните тимови „Под 18 години“ 
на Израел, Црна Гора и Грција. 
Најдобра од учесниците на 
годинашниот Меѓународен мемо-
ријален турнир во кошарка беше 
младинската селекција на Грција, 
со три победи над селекциите 
на Македонија, Грција, Израел и 
Црна Гора. 

- За нас е огромна чест e да 
бидеме домаќини на земјите од 
странство кои заедно со своите 
репрезентации престојуваа во 
нашиот град. Но, уште поголемо 
значење има тоа што со ваков 
меѓународен спортски настан 
од натпреварувачки карактер 
му оддаваме почит на Боби 
Петковски за неговото дело, 

како долгогодишен тренер 
на младинските категории 
на гевгелискиот КК „Кожув“ и 
човекот низ чии раце поминаа 
многу генерации и научија многу 
за кошарката и, воопшто, за 
спортска дисциплина, истакна 
на отворањето на Турнирот 
градоначалникот на Општина 
Гевгелија, Андон Сарамандов.

СЕДМОНОЕМВРИСКА ТРКА 2023 - 
НАЈГОЛЕМА УЛИЧНА ТРКА

КОШАРКАРСКИ ТУРНИР 
„БОБИ ПЕТКОВСКИ 2023“

Ѓорге Ризов, координаторот за екстремен велосипедизам 
при „Гевгелија Точак Клуб“ во 2023 година се искачи на 
врвот на планината Килиманџаро, Ухуру, на 5895 метри 
надморска височина. Тој е единствениот македонец, 
по тројцата македонски велосипедисти, кои групно се 
искачија на Килиманџаро, што самостојно стигна на 
покривот на Африка. Ѓорге Ризов со многу ентузијазам, 
упорност и храброст ја постигна својата животна цел.

Општинската организација на Црвениот крст во 
Гевгелија, покрај реновираните простории, минатата 
година реализираше повеќе хуманитарни акции. За 
првпат, е воведена социјалната услуга „Лична асистенција 
на лица со попреченост“, со оспособување на 12 лични 
асистенти за давање на услуга на  24 корисника со 
попреченост, како и локалната сервисна услуга за помош 
на родители на деца со типичен и атипичен детски развој. 
Беа реализирани голем број крводарителски акции, 
спроведена кампањата „Првата помош спасува живот“ 
за едукација на 300 ученици, а во соработка со Општина 
Гевгелија, спроведена туристичка промоција на Гевгелија. 

Фондацијата ИЦЕ БЕГОВ има хумана цел за помош 
на социјално- загрозени категории лица и семејства, 
маргинализирана група и ранлива категорија граѓани, 
како и лица со попреченост. Мото на Фондацијата е - 
секој човек  заслужува да ја почувствува човечноста 
на другиот. Фондацијата ИЦЕ БЕГОВ ѝ донираше на 
Општина Гевгелија наменско возило со пристапна рампа, 
наменето за превоз на лица со телесен инвалидитет и 
друга попреченост. Исто така, на младите посетители на 
курсот за гитара, што го организира Општина Гевгелија, 
им донираше три гитари и две појачала. 

Четворица гевгелиски пожарникари Кирил Калинов, 
Димитар Ѓоргиев, Горан Митков и Дејан Иванов, по 
катастрофалниот земјотрес во Турција, заминаа да им 
помогнат на настраданите граѓани во турскиот град 
Адијаман. Гевгелискиот тим беше дел од  македонскиот 
спасувачки тим, составен од пожарникари-спасувачи 
од неколку општини и вработени во Дирекцијата за 
заштита и спасување. Поставената задача ја извршија 
најодговорно, потврдувајќи ја оспособеноста на 
ТППЕ- Гевгелија да дејствува и во вакви катастрофи и 
афирмирајќи ја хуманоста и човечноста на Гевгелија 
надалеку.

Академскиот сликар Борис Петров е еден од најстарите 
и најрепрезентативни претставници на Гевгелиската 
ликовна школа, кој значително придонесе за развојот 
на ликовната уметност на овие простори. Првата 
самостојна изложба ја имал во Гевгелија, во тогашната 
зграда на Противпожарниот дом, токму на Денот на 
ослободувањето на Гевгелија, 7 Ноември. Досега, има 
одржано бројни изложби во земјата и странство, во 
повеќе екс-југословенски и европски градови, а и во 88. 
година сè уште твори. Добитник е на бројни признанија, 
меѓу кои и престижната Седмоноемвриска награда на 
Општина Гевгелија за животно дело.

Во изминатата година, одделни личности, институции и здруженија на граѓани со своите активности, 
хуманост и пожртвуваност значително придонесоа за афирмација на Општина Гевгелија, но и за самите 
граѓани. За ваквата нивна активност, градоначалникот на Општина Гевгелија, Андон Сарамандов, на 
Свечената седница на Советот на Општина Гевгелија, а по повод Денот на ослободувањето на Гевгелија- 7 
Ноември, им додели  БЛАГОДАРНИЦИ. 

Ученичката Златка Петрова во СОУ „Јосиф Јосифов-
ски“ во Гевгелија е избрана за Првенец на генерацијата 
2019-2023 година. Покрај одличниот успех, Првенецот 
на генерацијата - Златка Петрова, зад себе има бројни 
награди и признанија за вонучилишните активнодсти. 
Таа ја освои Третата награда за најдобра поетска творба 
на Меѓународната поетска манифестација за деца и 
млади „Пролет на сребрените соништа“ 2020 година, 
Втора награда за творба „Кула во сонот“ на Државниот 
годишен конкурс на Друштвото за наука, литература, 
култура и уметност „Иван Василевски 2021“ во Струмица, а 
нејзините поетски творби беа наградени и на Конкурсите 
на Меѓународната манифестација „Охридски поетски 
бисер“ и на Педагошкиот факултет во Битола.  

Исто така, ученичката Златка Петрова оствари 
активното учество на Меѓународниот книжевен кон-
курс „Рукописи 44“, Меѓународна манифестација „Про-
лет на сребрените соништа“, Државниот конкурс за 
средношколски есеи при „Меѓународниот славјански 
Универзитет“ во Св. Николе,  Меѓународна манифестација 

„Замокот на Дуино“ во Трст, Италија, како и на Меѓу-
народната Олимпијада по финансиска математика и 
актуарство ОФМА- бројни награди и признанија кои 
доликуваат на еден Првенец на генерацијата.

Драмската група „Дон Кихот“ 
од Гевгелија продолжува да реди 
успеси на Интернационалниот фес-
тивал „Утринска ѕвезда 2023“ во 
Банско, Бугарија, овој пат освојувајќи 
Гран при. На овој престижен и веќе 
докажан фестивал, Драмската група 
од Гевгелија „Дон Кихот“, којашто 
работи во составот на СОУ „Јосиф 
Јосифовски“ од Гевгелија, минатата 
година ги освои највисоките наг-
ради. И тоа, во конкуренција на 
над 2.500 учесници од: Грција, 
Украина, Македонија, Бугарија, 
Турција, Шпанија, Франција, кои 
го презентираа својот уметнички 
талент во осум различни области: 
музика, театар, сликарство, танц и 
фотографија. 

Со претставата „Шекспир нема 
да се лути“ од Стефчо Стефанов, во 
режија на Даниела Џишева и техничка 
реализација на Тони Аврамов, гру-
пата го освои првото место, во 
категоријата најдобра театарска 
претстава, најдобра сценска изведба 
и Гран при на Фестивалот. Актерската 
екипа на „Дон Кихот“ ја сочинуваа: 
Бојан Јанев, Зоран Кундурџиев, Мила 
Варела, Слободанка Николова, Весна 
Делева, Петја Спасовска, Катерина 
Попова, Давид Кокочев, Петар 
Паласкаров, Филип Тодов, Маргарита 

Делиџакова, Илија Маркудов. 
По големиот успех на Фести-

валот во Банско, драмската група 
,,Дон Кихот“ при СОУ „Јосиф Јоси-
фовски” со истата претстава ја освои 
Втората награда на Образовното 
рандеву МАССУМ во Гостивар. 
Претставата „Шекспир нема да се 
лути“, во категоријата - Најдобра 
драмска претстава, во конкуренција 
на 9 училишта од Македонија, се 
најде на врвот. Минатата година, 

Драмската група „Дон Кихот“ при 
СОУ „Јосиф Јосифовски” уште еднаш 
триумфираше на Интернационалниот 
фестивал „Утринска ѕвезда” во 
Банско, Бугарија, каде што во силна 
конкуренција  го освои третото 
место. Овој пат, со претставата 
„Орфеј и Евридика“, работена спо-
ред преработениот текст од Ивана 
Кркотиќ – Прошева, во режија 
на Даниела Џишева и техничката 
обработка на Тони Аврамов.

ДРАМСКАТА ГРУПА „ДОН КИХОТ“

ЗЛАТКА ПЕТРОВА - ПРВЕНЕЦ НА 
ГЕНЕРАЦИЈАТА

Во Гевгелија, премиерно беше прикажан докумен-
тарниот филм во продукција на Општина Гевгелија - „Не 
биди моја приказна - Охрабри се!“, за семејно насилство 
врз жените. Во филмот, којшто предизвика посебен 
интерес кај публиката, учествуваат жена - жртва на 
семејно насилство од Гевгелија, Сашка Карајанова од ЈУ 
Меѓуопштински центар за социјална работа во Гевгелија, 
Розита Андонова, психолог во ЈЗУ Општа болница со 
проширена дејност, адвокатката Гордана Срнакова, како 
и членовите на Драмската секција за деца при ЈОУ Дом 
на култура „Македонија“ во Гевгелија. За првпат на овие 
простори, на филмското платно се раскажува тажната 
приказна и последиците од семејното насилство.

- На првото судење, се повлеков, мислејќи дека 
нешто ќе се смени на подобро, но не било така. Некогаш, 
ќе кажеш: „Ајде поради децата, да не ги скршиш!“, затоа што 
и јас ја имам доживеано истата болка- децата да живеат 
без еден родител. Значи, секој сака среќно семејство, 
исто како и моите деца, но некогаш кога не бива... Зошто и 
тие деца да трпат и да живеат со насилство, гледајќи како 
мајка им е малтретирана секој ден?!“, ја раскажува својата 
голгота во филмот една гевгеличанка.

„Не биди моја приказна- Охрабри се!“ е во режија 
на Катица Џишева Дупарова, камерман и монтажер 
е Васко Трајков, а организацијата е на Петар Јанчев. 
Документарниот филм е дел од активноста на Општина 
Гевгелија предвидена во Програмата за еднакви можности 
на жените и мажите за 2023 година, којашто се реализира 
во соработка со Комисијата за еднакви можности при 
Советот на Општина Гевгелија, ЈУ Меѓуопштински центар 
за социјална работа, ЈЗУ Општа болница со проширена 
дејност,  Адвокатската комора и Драмската секција за 
деца при ЈОУ Дом на култура „Македонија“- Гевгелија.

Во малата сала на Народниот театар, во Гевгелија 
премиерно беше прикажан арт филмот „Огледало“ во 
продукција на Домот на културата „Македонија“, а во 
сорaботка со Ансамблот за традиционална музика и 
игра „Бојмија“ од Гевгелија. Овој проект  финансиски е 
поддржан и реализиран под покровителство на Општина 
Гевгелија. По  повеќегодишните истражувања и повеќе 
од 6 месеца снимање на терен, филмот  „Огледало“ беше 
премиерно прикажан пред гевгелиската публика. 

- Филмот прикажува секојдневни дејствија од 
животот на луѓето во периодот помеѓу двете светски 
војни, нивната жртва за опстанок, посветеноста околу 
домаќинството и семејството, отежнатиот образовен 
процес и сето тоа синкретички претставено преку 
денешните благодети коишто ги уживаме благодарејќи 
на таа нивна жртва. Огледалото е предметот кој е 
сведок и метафорично ги претставува сите тие дејствија 
и акти. Посебно, спојот на способностите на новата 
технологија во комбинација со традиционалната култура, 

а свое влијание имаше и музиката којашто е комбинација 
помеѓу модерниот звук со примеси на традиционалниот 
инструмент кавал, изјави по премиерата Силвестер 
Проле, еден од авторите на филмот. Во реализацијата на 
филмот учествуваа Васко Трајков, камера, како и Димитар 
Новаков и Петар Арџанлиев со своите прекрасни 
фотографии.

Во хотел „Аполонија“ во Гевгелија, се одржа Вечер на 
слем поезија, во организација на ЈОУ Библиотека „Гоце 
Делчев“. На оваа интересна поетска вечер. свое учество 
зедоа слем-поети од: Прилеп, Битола, Кавадарци, 
Скопје и Гевгелија. Седумте поети - Игор Трпчески, 
Тихомир Јанчовски, Миланчо Пендев, Виктор Спасески, 
Валерија Танчевска, Елена Пренџова и Лазар Аризанов, 
ги прочитаа своите луцидни, ритмични, динамични 
стихови, во дослух со одредени социјално ангажирани 
теми. Музичкиот аранжман на клавијатура во текот 
на целиот настан беше на Методија Костоски. Исто 

така, беа претставени и три изданија за македонската 
поетска слем сцена- „Антологија на македонската слем 
поезија“, „13 години Поетски слем Македонија (2023)“ и 
„12 години Поетски слем Македонија (2022)“.

Во продукција на Општина Гевгелија

ДОКУМЕНТАРЕЦ ЗА СЕМЕЈНОТО НАСИЛСТВО 
ВРЗ ЖЕНИТЕ

Дом на културата во Гевгелија

ПРЕМИЕРА НА АРТ ФИЛМОТ „ОГЛЕДАЛО“

ВЕЧЕР НА СЛЕМ ПОЕЗИЈА

Во Галеријата „Амам“, во Гевгелија беше отворена 
интересна исложба на слики и скулптури на македонските 
ликовни уметници инспирирани од книжевни мотиви. 
На изложбата, во организација на ЈОУ Библиотека 
„Гоце Делчев“ во Гевгелија, а во соработка со НУ Музеј 
во Гевгелија, се претставија современите македонски 
уметници: Никола Пијанманов, Вангел Срнаков, 
Владимир Илиевски, Ване Костуранов, Марија Трајаноска, 
Мирјана Крстева Массетти, Миле Ничевски, Тони Попов, 
Александар Јанев, Дамјан Ѓуров, Елена Ѓурова, Иван 
Кал’чев и Анамарија Митриќеска Кал’чева. Нивните дела 
се инспирирани од наративни или ситуациски нишки од 
делата или ликови на:  Е. А. По, Егзипери, Венедикт Ерофеев 
или В. Шимборска, преку дела на Чернодрински, Рацин 
и Шопов, до дела кои посуптилно или поиндиректно 
одразуваат некакви наративни обрасци и форми. Целта 
на изложбата „НарАРТива 2023“ е да ја долови врската 
меѓу литературата и уметноста, поаѓајќи од позицијата 
на естетски и поетички разноликото творештво на 
современите македонски визуелни уметности.

- Од самите прапочетоци на литературата и 
визуелните уметности може да се зборува и за нивни 

интермедијални релации коишто по својата природа 
отсекогаш биле двонасочни. Не само што низ целокупната 
историја литературните дела вдахновиле и биле 
втемелувачки жар во процесот на создавање на голем 
број ликовни дела или скулптури туку и бројни книжевни 
дела имаат екфрастичко - експресивен предзнак, а 
обете уметности комплементарно се надоврзувале во 
сеопштата еволуција на уметноста,  рече при отворањето 
на изложбата директорот на ЈОУ Библиотека „Гоце 
Делчев“ во Гевгелија, Стефан Марковски.

Ансамблот „Бојмија“ го одржа традиционалниот 
Новогодишен концерт претставувајќи се уште еднаш како 
еден од најдобрите ансамбли за традиционална музика и 
игра во Македонија. На љубителите на народниот мелос, 
во преполнетата сала на Народниот театар, играорците 
од првиот состав и ветераните на овој ансамбл приредија 
уште една незаборавна вечер. 

Во Ансамблот „Бојмија“ членуваат членови од 
најразлични возрасти. „Бојмија“ брои околу 130 актив-
ни члена, кои работат во три групи, поделени според 
нивната возраст. Репертоарот во Ансамблот „Бојмија“ 
е разновиден и негува игри и песни од сите краеви 
на Македонија. Игрите и песните се изведуваат со 
автентични носии од регионот од којшто потекнува 

играта. Ансамблот „Бојмија“ покрај народните носии 
поседува и инструменти и свој оркестар кој е дел од сите 
настапи на ансамблот во земјата и во странство.

Членовите на Драмската секција за деца преку 
камишибаи- претстава ја изведоа „Сказната за рибарот 
и рипката“ од Александар Пушкин. Низ цртежи што 
се движат, зборуваат и раскажуваат приказна, малите 
актери, под менторство на Катица Џишева Дупарова, 
а по вторпат изведувајќи „јапонски уличен театар“, се 
претставија мошне успешно пред своите соврсници, 
но и пред повозрасните. Илустрациите од „Сказната за 
рибарот и рипката“, коишто со помош на рачињата на 
малите актери, се движеа од слика во слика, во кутијата 
согласно раскажувањето на приказната, ги нацрта 
Антонија Крстова, член на Ликовната секција при ЈОУ 
Дом на култура „Македонија, под менторство на м-р 
Александар Јанев.

„НарАРТива 2023“

ИЗЛОЖБА НА СЛИКИ И СКУЛПТУРИ 
СО КНИЖЕВНИ МОТИВИ

НОВОГОДИШЕН КОНЦЕРТ НА АНСАМБЛОТ „БОЈМИЈА“

СКАЗНАТА ЗА РИБАРОТ И РИПКАТА ВО КАМИШИБАИ - 
ПРЕТСТАВА

Општина Гевгелија, и годинава, ќе стипендира 10 
студенти од општина Гевгелија, запишани во прва година 
на Медицинските, Машинските и Електротехничките 
факултети во академската 2023/2024 година. Советот 
на Општина Гевгелија, на 34. седница, донесе Одлуки 
за стипендирање на 5 студенти од општина Гевгелија, 
запишани на Медицинските факултети-отсек Општа 
медицина и 5 студенти од општина Гевгелија, запишани 
на Машинските и Електротехничките факултети во 
државата. 

За таа цел, Конкурсот за доделување на стипендии 
се распиша, а доставените пријави се разгледуваа 
согласно Правилник за услови, критеируми и правила 
за доделување стипендии. Висината на стипендиите 
ќе изнесува 6.000 денари месечно, за 10 месеци во 
академската година. Средствата за стипендиите се 

обезбедени од Буџетот на Општина Гевгелија за 2023 
и 2024 година, а ќе се исплаќаат врз основа на склучен 
договор за стипендија. Изминативе две години, Општина 
Гевгелија стипендира вкупно 14 студенти, од кои 10 
запишани на Медицинските факултети-отсек Општа 
медицина и 4 запишани на Машинските факултети.

Четвртоодделенците од гевгелиските Основни 
училишта беа гости и на час во  Општина Гевгелија. 
Градоначалникот на општина Гевгелија, Андон 
Сарамандов, во улога на наставник по предметот 
Општество, а во рамки на наставната единица 
„Запознај ја локалната самоуправа“, ги запозна 
учениците со работата на првиот човек на Општината, 
со активноста на Советот на Општина Гевгелија 

и, воопшто, со функционирањето на локалната 
самоуправа. По неговото обраќање, најмладите 
сограѓани на општината, имаа можност да му постават 
многу интересни прашања. 

Младите гевгеличани како најприоритетен проект 
од областа на животната средина го одбраа поставувањето 
на „паметни“ смарт- клупи во Општина Гевгелија. Изборот 
на Предлог-проектот беше презентиран на вториот 
настан во Гевгелија, во рамки на Проектот на Агенцијата 
за млади и спорт за младинското учество и вклучувањето 
на младите во донесувањето одлуки на локално ниво во 
областа на животната средина и климатските промени, 
поддржан од УНИЦЕФ. По изборот на најприоритетното 
еко-решение од страна на Локалниот младински совет 
на Општина Гевгелија и младите членови во младинските 
организации, стручен експерт го презентираше идејното 
решение на предлог-проектот за поставување „паметни“ 
смарт- клупи на подрачјето на општина Гевгелија.

На настанот, покрај претставниците на АМС и 
УНИЦЕФ, присуствуваа и свои мислења за предлог-
проектот искажаа членови на Советот на Општина 
Гевгелија, членови на Локалниот младински совет и 
Локалното младинско собрание на Општина Гевгелија, 
претставници на локалната самоуправа, институции 

надлежни за животната средина и НВО-секторот. Целта 
на Проектот на АМС, поддржан од УНИЦЕФ, во којшто 
е вклучена и Општина Гевгелија заедно со Општините 
Велес и Берово, е да се подигне свеста кај младите за 
младинското учество и вклучувањето во донесувањето 
одлуки на локално ниво, конкретно, во областа на 
животната средина.

ОПШТИНА ГЕВГЕЛИЈА ЌЕ СТИПЕНДИРА 10 
СТУДЕНТИ НА МЕДИЦИНСКИТЕ, МАШИНСКИТЕ 

И ЕЛЕКТРОТЕХНИЧКИТЕ ФАКУЛТЕТИ

Најмладите на час кај 
Градоначалникот

Предлог-проект на младите гевгеличани

ПОСТАВУВАЊЕ „ПАМЕТНИ“ СМАРТ КЛУПИ ВО 
ОПШТИНА ГЕВГЕЛИЈА

Во Дојран, се одржа тридневна 
работилница, на којашто младите 
од регионот работеа на теми за 
стратешки и финансиски менаџмент, 
управување со ресурси и мониторинг. 
Работилницата е дел од проектот 
„Иновации, развој и вработување 
во земјоделскиот сектор“- „IDEAS“ 
што го имплементира Фондацијата 
за локален развој и развој на 
информатички технологии во Гевге-
лија, во партнерство со Мрежата за 
рурален развој и Американското 
земјоделско училиште од Солун, 

а во рамки на INTERREG-IPA CBC 
програмата за прекугранична сора-
ботка со Грција.

Учењето како да се користи 
бизнис моделот „Канвас“ им обезбе-
ди на младите претприемачи во-
вед во еден креативен процес за 
иновации, развој и вработување во 
земјоделскиот сектор. Почнувајќи од 
собирање и вреднување информации 
до анализа и тестирање. На крај од 
работилницата, сите учесници кои 
успешно ја поминаа обуката добија 
сертификат за учество.

ЈОУ Библиотека „Гоце Делчев“ во Гевгелија ги додели 
наградите од Конкурсите за расказ на слободна тема, есеи 
и корица на книга, наменети за учениците од основните 
училишта и СОУ „Јосиф Јосифовски“ во Гевгелија, распишани 
по повод Месецот на книгата. Директорот Стефан Марковски 
им ги врачи наградите на Ирина Алчинова од ООУ 
„Владо Кантарџиев“ во Гевгелија, под менторство на Вили 
Караколева, за освоеното првото место, на Марија Јанчева 
од ООУ „Крсте Мисирков“ во Гевгелија, под менторство на 
Мери Олумчева, за освоеното второ место и на Георгина 
Ризова од ООУ „Владо Кантарџиев“, под менторство на 
Елизабета Инадеска- Ефремова, за освоено трето место на 
Литературниот конкурс за расказ на слободна тема. 

На учесниците на Литературниот конкурс за есеи 
на слободна тема, им беа врачени наградите на учениците 
од СОУ „Јосиф Јосифовски“ во Гевгелија - за прво  место на 
Виолета Чугунцалиева, под менторство на Тони Аврамов, 
за второ место на Весна Папучиева, под менторство на 
Славица Маркова и за трето место на Ѓорги Новаковски, 

под менторство на Тони Аврамов. На Ликовниот конкурс 
за дизајн на корица, наградени се Верица Стефаноска, 
за освоеното прво место, Георгина Ташева – второ  
место, Спасе Ќириќ - трето место и Марија Николовска - 
Пофалница, ученици од ООУ „Крсте Мисирков“- Гевгелија, 
под менторство на Михаил Петров. На останатите, им беа 
доделени Благодарници за учеството на овој традиционален 
конкурс.

Младите од Гевгелија отворено 
ги посочија причините коишто нега-
тивно влијаат на менталното здравје 
на работилницата на тема „Ментално 
здравје“ што ја организираше  Оп-
штина Гевгелија, во соработка со 
Локалниот младински совет. На 
работилницата што  ја водеше психо-
логот и психодрама терапевт, Розита 
Андонова, се отворија дискусии по 
различни табу-теми. Притоа, беше 
потврдено дека младите имаат 
потреба да поработат на комуника-
цијата, како и на трпението да се 
ислуша другиот без разлика на 
неговиот став.

Несогласувањата во размислу-
вањата беа наведени како причина 
во 21. век, односно лажните вести 
и измислените муабети на повеќе 
општествени теми, како во реалниот, 
така и во виртуелниот свет, коишто 
ги доведуваат младите во заблуда, 
а сето тоа им влијае негативно и 
на менталното здравје. Од страна 
на младите беше посочено дека 
треба промени и во образовниот 
систем, за што се донесе став дека 
детабуизирањето на одредени теми 
треба да бидат дел и од образовниот 
процес поради широката распро-
странетост на отсуството на со-

цијални контакти, стигмата, и дискри-
минацијата и недостигот од пружење 
емоционална поддршка.

Преку проектот IDEAS

МЛАДИНСКА РАБОТИЛНИЦА ЗА ИНОВАЦИИ, РАЗВОЈ 
И ВРАБОТУВАЊЕ ВО ЗЕМЈОДЕЛСКИОТ СЕКТОР

По повод „Месецот на книгата“

ДОДЕЛЕНИ НАГРАДИТЕ ЗА НАЈДОБРИ РАСКАЗИ, 
ЕСЕИ И КОРИЦИ НА КНИГИ

ПОВЕЌЕ ПРИЧИНИ НЕГАТИВНО ВЛИЈААТ НА 
МЕНТАЛНОТО ЗДРАВЈЕ НА МЛАДИТЕ

Новоформираниот кошаркарски клуб „Гевгелија“ 
со својата победничката серија во Третата кошаркарска 
лига- Исток е вистинско изненадување. Особено, што 
младите  кошаркари на новоформираниот клуб беа 
непобедени дури до 11. коло. Ваквиот успешен старт 
на младите гевгелиски кошаркари, привлече големо 
внимание и поддршка кај гевгелиската публика. Екипата 
на тренерот Мицко Алексовски покажа дека со голема 
пожртвуваност и добра игра може да се постигне 
максимален ефект - десет кола на челната позиција. 

По успешниот старт на кошаркарите на КК „Гевге-
лија“, градоначалникот на општина Гевгелија, Андон 
Сарамандов, оствари средба со младите гевгелиски 
кошаркари, предводени од претседателот на клубот- 
Томе Дуев, спортскиот директор- Зафир Чучанов и трене-
рот на екипата- Мицко Алексовски.

- Формирањето на Кошаркарскиот клуб „Гевгелија“ 
има за цел создавање млади спортисти, кои успешно 
ќе се продефилираат низ годините. Најдобра потврда 
за тоа е успешниот старт на КК „Гевгелија“ во Третата 
македонска кошаркарска лига. Во клубот играат млади 
кошаркари, кои потекнуваат од градскиот клуб КК 
„Кожув“. Соработката помеѓу двата клуба докажува дека 
Гевгелија е на вистински пат за обезбедување на услови 
за докажување на млади таленти. Всушност, и наша цел 
е обезбедување токму на на услови - спортот да биде на 
она ниво на коешто секој млад спортист заслужува. Со 

фоормирањето на Кошаркарскиот клуб „Гевгелија“, на 
младите спортисти им се овозможува да се усовршуваат и 
да бидат врвни кошаркари, наследувајќи ги претходните 
гевгелиски генерации кои го испишувале успехот во 
кошарката, истакна на средбата Сарамандов.

Тренерот на КК „Гевгелија“ Мицко Алексовски не ги 
крие амбициите на својот Клуб и што најважно, верува во 
капацитетот на своите кошаркари:

- Доколку продолжиме и понатаму со вакви добри 
игри, се надевам дека ќе успееме да се пласираме во 
плејоф завршницата и да избориме пласман во Втората 
кошаркарска лига, нагласува тренерот Алексовски. Нема 
сомневање дека ваквата желба и очекувања се остварливи 
поради несебичното залагање на кошаркарите и желбата 
за успех. Тие тоа и го потврдија со својата досегашна 
изгра и залагање на теренот.

Во Гевгелија, и изминатава година, се одржаа 
седмоноемвриските велосипедски трки „Гевгелија на 
точак“, во организација на ЗГ „Чејнџмејкерс“ и „Точак Клуб 
Гевгелија“. На 4. по ред манифестација учествуваа над 1.500 
учесници на различна возраст, не само од градот туку и 
од соседните општини. Оваа година, новина во „Гевгелија 
на точак“, беше тоа што, покрај традиционалното возење, 
се одржа и натпревар во бавно возење со велосипед. 
Победата на бавните трки ја понесе Андон Кованцалиев 
од Гевгелија.

За најдобрите учесници на трките беа обезбедени 
вредни награди - велосипед, една кацига за велосипед, 
светла за велосипед и друго. Сите учесници на „Гевгелија 
на точак“ добија финишер-медали. „Гевгелија на 
точак“ од година во година станува масовна спортска 
манифестација, којашто ја продолжува традицијата на 

трките со велосипед во минатото, а нејзиното одржување 
има за цел да го промовира возењето на велосипед кај 
младите преку игра, забава и натпревар.

Атлетскиот клуб „7 Ноември“, веќе 
четврта година по ред ја продолжува тради-
цијата со организирање на Новогодишната 
трка. Трката започна на 30 декември 2023 
година, а требаше да заврши најдоцна до 
23:59 на 01.01.2024 година. Стартот беше од 
кружниот тек кај поранешна „Алатница“, по 
Булевар „Гевгелија“ кон влезот на градот, 
а потоа кон мотелот „Сенатор“ и назад. За 
да биде признат резултатот, задолжително 
требаше да бидат истрчани 5 километри. 

Тоа им успеа на повеќе учесници во 
Новогодишната трка, а најдобри во женска 
категорија беа Натка Стоева со време од 
32:27, втора беше Магдалена Јованова со 
35:17, а трета Наташа Демерџиева со време 
од 35:20. Во машка конкуренција. Атанас Епов 
пристигна прв на целта за 17:51 мин., Мики 
Петровски беше втор со време од 20:04, а 
трет беше Петар Лешев, постигнувајќи време 
од 23:13. 

Успешен старт на младите кошаркари

KK „ГЕВГЕЛИЈА“ ЈА ПРОДОЛЖУВА 
ПОБЕДНИЧКАТА СЕРИЈА

НАД 1.500 УЧЕСНИЦИ НА „ГЕВГЕЛИЈА НА ТОЧАК“

Новогодишна трка во Гевгелија

НАТКА СТОЕВА И АТАНАС ЕПОВ ПРИСТИГНАА ПРВИ

Завршија натпреварите во двете пионерски 
лиги од Третата фудбалска лига на Македонија. На 
стадионот во Мрзенци, двете екипи на ФК „Кожуф“ 
убедливо ги совладаа своите врсници од тимот на „Саса“ 
од Македонска Каменица. Така во првиот натпревар, 
помладите пионери на „Кожуф“, под водство на искусниот 
тренер Коки Филипов, го совладаа противникот со 3:0, 
и со 29 бода и без пораз го освоија првото место во 
есенскиот дел. За овој тим настапија: Петков Тодор, Чанов 
Ѓорге (капитен), Јанев Томе, Митров Мите, Ќириќ Спасе, 
Рековиќ Филип, Пешевски Теодор, Паласкаров Илија, 
Наумовски Христијан, Павлов Илија, Јаневски Лазар, 
Бајрактаров Александар, Стефановиќ Немања, Јанкулов 
Јани, Гошевски Стефан и Филипов Атанас.

Во вториот натпревар, пионерите на „Кожуф“ 
беа уште поубедливи, совладувајќи ги „колегите“ од 
Македонска Каменица со 6:0, водени од тренерот Мите 
Митров, така што со само еден пораз и со 24 бода станаа 
есенски прваци. Во победничкиот тим настапија: Јован 

Јанев, Аврам Боев, остадин Линков, Стефан Ѓорески, 
Петар Филипов, Бојан Боев, Живко Прочков, Лазар 
Дучков(капитен), Благоја Атанасов, Димитар Дуев, 
Александар Чурлинов, Михаил Петров, Стефан Гоцков, 
Илија Панов и Петар Цуклев.

Гевгелија беше домаќин на првото издание на 
Атлетската крос-кантри трка Punk’s Backyard Ultra, 
којашто се одржа кај Негорски Бањи. Трката, на којашто 
учествуваа над 60 тркачи од: Македонија, Полска, 
Косово, Грција, Србија и Словачка, беше во организација 
на Асоцијација за промоција и управување со проекти 
и настани во планиско трчање и други планински 
спортови „ТРЕКС“ од Скопје, а во соработка со Општина 
Гевгелија, Атлетскиот клуб „7 Ноември“- Гевгелија, АМД 
„Дичо Панов“- Гевгелија и други помагатели. На патеката 
со трчање на круг во должина од 6.706 км. во одреден 
временски период се додека не остане само еден тркач, 
остана да се натпреварува сам со себе Жикица Ивановски 
од Штип, кој истрча 18 кругa или 120 километри. 

Втора во генерален пласман, а прва во женска 
конкуренција беше Радмила Јованова од Штип со 
истрчани 17 кругa или 114 километри, додека трет во 
генерален пласман беше Влатко Семенаков, со истрчани 
16 кругa и, наверојатно, е првиот гевгеличанец кој 
истрчал на ваква трка со 107 километри. Целта на 
организацијата на оваа трка е да се промовира Гевгелија 

и околината, освен на локално и на меѓународно ниво, 
како место за организирање на спортски активности на 
отворено - планински трки и привлекување туристи од 
целиот регион.

Во Јагодина, Република Србија, 
во организација на Кик-бокс клубот 
„Ниш“, се одржа еден од најсилните 
кик-бокс турнири, 8. BALKANS 
BEST FIGHTERS 2023. На Турнирот, 
учествуваа над 500 натпреварувачи 
од 66 клуба од: Молдавија, Бугарија, 
Македонија, Грција, Црна Гора, 
Босна и Херцеговина, Хрватска, 
Словенија, Унгарија, Романија, 
Србија. Македонија ја претставуваа 
191 натпреварувач, а покрај нив, во 
експедицијата беа уште 31 тренер и 

5 судии.
 Македонските кик-боксери 

освоија 117 медали, од кои 32 
златни, 34 сребрени и 51 бронзен. 
Меѓу нив се најдоа и шестмина 
кик-боксери од гевгелискиот Kлуб 
„Аждер“. Со сребрен медал се 
закити Џани Ибраимов, додека 
бронзи освоија Дејан Панов, Ванчо 
Митев и Ристо Пенов. На Tурнирот, 
настапија и Кристијан Донев и 
Петар Пеев.

Во Третата пионерска и помлада пионерска лига

ПИОНЕРИТЕ НА ФК „КОЖУФ“ ЕСЕНСКИ ПРВАЦИ

ОДРЖАНА ПРВАТА КРОС-КАНТРИ ТРКА ВО 
ГЕВГЕЛИЈА

На турнирот во Јагодина

МЕДАЛИ ЗА КИК-БОКСЕРИТЕ НА „АЖДЕР“ 

но не од Железничката станица со воз, туку со мотор. Голем број 
дечиња со нивните родители го дочекаа во весела предновогодишна 
атмосфера, за што придонесоа солистите и хорот на Детскиот 
музички фестивал „Калинка“. За да биде уште повесело, се погрижија 
членовите на Танцовото студио „Мистик“. Драмската секција за деца 
при ЈОУ Дом на култура „Македонија“ во Гевгелија пред бројната 
публика настапи со театарската претстава за деца „Шарена приказна“, 
така што актерите заедно со публиката му посакаа добредојде на 
Дедо Мраз и во Народниот театар во Гевгелија.

Градоначалникот на општина Гевгелија, Андон Сарамандов, на 
децата од социјално-ранливите семејства им подели новогодишни 
пакетчиња. Исто така, пакетчиња им беа поделени и на штитениците 
на Дневниот центар за лица со попреченост во Гевгелија, а 
новогодишен подарок со материјали за окупациони активности 
од Општина Гевгелија добија и штитениците на Центарот за лица 
со попреченост „Мајка Тереза“ во Гевгелија. Традиционално, 
новогодишни пакетчиња од Општина Гевгелија, во соработка со 
гевгелиската фирма „Ветеринар“, добија и сите првоодделенци во 
гевгелиските основни училишта. 

Петгодишниот Димитар Трајков од Гевгелија беше најмалиот 
тапанар и вистинска ѕвезда на вечерта „Изворник“ што се одржа 
во Народниот театар во Гевгелија.  Над 30 учесници - членови на 
Драмската секција за деца, Ликовната секција и Школата за тапани 
при ЈОУ Дом на култура „Македонија“ во Гевгелија потврдија дека 
Гевгелија е вистински изворник на таленти. Тие имаа импресивни 
настапи, рецитираа современа и модерна македонска поезија, 
ликовно се изразија и продуцираа звуци од тапаните под 
менторство на Катица Џишева Дупарова, м-р Александар Јанев и 
Момчило Делев. Сите деца, но и повозрасни членови, беа посебни 
на свој начин, а младиот тапанар измами најдолги аплаузи.

Ученичката Илина Иванџикова во СОУ „Јосиф Јосифовски“ во 
Гевгелија ја освои Првата награда и е добитник на Златна плакета, за 
есејот на тема „Во огледалото- слика за нас самите“. На објавениот 
Конкурс на Меѓународниот Славјански универзитет, гевгелиската 
ученичка учествуваше во конкуренција на 88 есеја. Покрај 
високото признание, Илина Иванџикова за есејот, под менторство 
на професорката Бисерка Макревска, доби и пригодни награди- 
таблет, сет за пишување и МСУ подароци. „Секое огледало покажува 
различна верзија од мене, секое „јас“, на секое огледало прави 
различен избор“, вели таа во својот есеј.

ДЕДО МРАЗ ПРИСТИГНА НА МОТОР

НОВОГОДИШНИ ПАКЕТЧИЊА 
ЗА ДЕЧИЊАТА ОД РАНЛИВИТЕ 
КАТЕГОРИИ И ПРВАЧИЊАТА ВО 
ОПШТИНА ГЕВГЕЛИЈА

ИЗВОРНИК НА ТАЛЕНТИ

„ОГЛЕДАЛОТО“ НА
 ИЛИНА ИВАНЏИКОВА

Над двестта деца го најавија големиот христијански празник – Божиќ, 
во Гевгелија. Бадниковата поворка на Бадник, и годинава, помина 
низ улиците во Гевгелија. Децата пеејќи ја божикната песна „Вечниот 
Бог“ ги известуваа граѓаните за радосната вест на Христовото 
рождество, носејќи ја божиќната ѕвезда што ја симболизира 
ѕвездата, а којашто ги водела тројцата мудреци до местото каде што 
бил роден Исус. Тие ја носеа и специјално украсената пештера, на 
којашто беше претставено Рождеството Христово. По обиколката 
на централното градско подрачје, дечињата се вратија во црквата 
„Свети Кирил“, каде распеаните коледарчиња беа дочекани и 
дарувани со пригодни пакетчиња. 

Со трибина и промоција на играта „Бочија“ во Пионерскиот 
дом во Гевгелија, Здружението на лица со телесен инвалидитет 
„Мобилност“ од Гевгелија ги одбележа  Меѓународниот ден 
на лицата со попреченост и Националниот ден на лицата со 
телесен инвалидитет. Според претседателката на „Мобилност“, 
Даниела Гошева Кангов, изминатава година многу од поставените 
барања и цели на Здружението се остварени. Донирани се три 
електромоторни помагала од страна на Општина Гевгелија, 
адаптирано комбе од Фондацијата „Ице Бегов“, возило за потребите 
на сите Здруженија со инвалидитет и попреченост, од Центарот 
за социјална работа- Гевгелија воведена е личната асистенција, а 
поставени се пристапни рампи на тротоарите по целата должина 
на улицата „Маршал Тито“ во Гевгелија.

Општинската организација на Црвен крст во Гевгелија и Мото 
клубот „Ретки птици ГББ“ од  Гевгелија организираа успешна 
крводарителска акција, во соработка со Институтот за трансфузиона 
медицина. За само шест часа, во просториите на Пионерскиот дом, 
крв даруваа 38 крводарители. На граѓаните кои даруваа крв во знак 
на хуманиот чин им беа доделени симболични подароци – маици со 
мотото на акцијата „Надеж“ и производи од компанијата „Пајдаков“ 
– Гевгелија.

ОО Црвен крст- Гевгелија, во рамки на Неделата на грижа за 
старите лица, а под мотото „Сите сме нивни деца“, спроведе низа 
активности – информативна работилница наменета за стари лица, 
превентивно- здравствени акции за мерење на шеќерот во крвта и 
крвниот притисок, неформална дружба и играње друштвени игри. 
Овие активности имаат за цел зголемување на информираноста и 
учеството на старите лица во заедницата.

Младите екологисти организираа еколошка акција „ГТК Јуниори 
и пријатели-за почист Вардарски Рид“. Во оваа јуниорската еко- 
акција, покрај младите екологисти, учествуваа и вработените во 
НУ Музеј- Гевгелија и ЈПКД „Комуналец“. Заштитата на природното 
богатство е обврска на сите, а значајно е што токму младите се 
погрижија да го исчистат ова значајно гевгелиско излетиште и уште 
позначаен археолошки локалитет.

БАДНИКОВА ПОВОРКА

ДОНАЦИИ ЗА ЛИЦАТА СО 
ПОПРЕЧЕНОСТ

КРВОДАРИТЕЛСКА АКЦИЈА

„СИТЕ СМЕ НИВНИ ДЕЦА“

ВАРДАРСКИ РИД

